
MINUTI

Il-Minuti tal-Laqgħa Nru 16, li saret fit-12 ta’ April 2021, ġew ikkonfermati.


IĊ-CHAIRPERSON (Onor. Anton Refalo): Ninforma lill-mistednin li l-proċedimenti huma kollha pubbliċi u se jiġu mxandra fuq is-sit tal-Parlament ta’ Malta u anke fuq it-television channel tal-Parlament. 

Ninforma wkoll li l-preżentazzjonijiet li jsiru u li jiġu ppreżentati lill-Kumitat huma wkoll pubbliċi, sakemm ma jkunx indikat mod ieħor.


KORRISPONDENZA DWAR IL-QAGĦDA TA’ XI LSEs GĦHAWDXIN

IĊ-CHAIRPERSON: Kif qbilna fl-aħħar laqgħa ta’ dan il-kumitat, fil-bidu ta’ din il-laqgħa nilqgħu magħna lill-Avukat Jimmy John M. Vella, li qed jirrappreżenta lil grupp ta’ learning support educators (LSEs) Għawdxin li jaħdmu Malta. Nistieden lill-Membri biex jagħmlu l-kummenti jew domandi min-naħa tagħhom.

L-Onor. Chris Said.

ONOR. CHRIS SAID: Sur President, kif nafu, fl-14 ta’ Jannar li għadda Dr Vella, għan-nom ta’ numru ta’ LSEs, kien bagħat ittra lil dan il-kumitat u lil numru ta’ persuni oħra. Fl-aħħar laqgħa aħna tlabna li l-ewwel ftit minuti ta’ din il-laqgħa jkunu ddedikati proprju għal din it-talba. Forsi nistgħu nagħtu l-opportunità lil Dr Vella biex fil-qosor jispjega t-talba u dak li jixtieq iwassal lil dan il-kumitat għan-nom ta’ numru ta’ learning support educators. 

IĊ-CHAIRPERSON: Insejjaħ lil Dr Jimmy John M. Vella. Nagħtik il-waranofsinhar it-tajjeb u nitolbok biex, għall-benefiċċju ta’ dan il-Kumitat tispjega l-problemi li għandhom dawn l-LSEs Għawdxin.

DR JIMMY JOHN M.  VELLA: Nirringrazzjakom. Kif qal tajjeb l-Onor. Chris Said, fl-14 ta’ Jannar ta’ din is-sena jien bgħatt lil dan il-Kumitat ittra li fiha għamilt referenza għal żewġ ittri preċedenti. F’dawk it-tliet ittri elenkajt tliet punti li qegħdin jiffaċċjaw dawn l-LSEs. Punt minnhom jirrigwarda s-seniority list. Jidher li hemm xi issues dwar kif qed tiġi interpretata u applikata. F’dan is-sens kien anke ta deċiżjoni l-mibki Kummissarju tal-Edukazzjoni, is-Sur Charles Caruana Carabez. F’dik id-deċiżjoni, datata 13 ta’ Lulju, kien irrimarka dwar diversi nuqqasijiet fil-Bord Mediku li għandu l-poter li jieħu konjizzjoni ta’ talbiet biex membri tal-korp tal-LSEs jaqbżu l-lista tas-seniority fuq każi hekk imsejħa umanitarji. L-issue tal-LSEs li nirrappreżenta jien hi li jidher li hemm lok u hemm anke abbuż proprju minn dan il-mekkaniżmu. Il-mibki Kummissarju Caruana Carabez kien indika, pereżempju, li normalment bord ikun kompost minn tliet membri, imma f’dan il-każ jidher li hemm membru ieħor. 

Nuqqas ieħor importanti u relevanti hu li l-atti ta’ dan il-bord u l-mod kif jieħu d-deċiżjonijiet huma sigrieti għall-aħħar. Ovvjament nifhmu li kwestjonijiet mediċi għandhom ikunu protetti bħala kunfidenzjali; però ma jistax ikun li deċiżjoni li taffettwa lil grupp ta’ LSEs bħalma huma l-klijenti tiegħi, li  mhumiex wieħed jew tnejn, ikunu għal kollox sigrieti. Għandha tingħata xi tip ta’ raġuni.

Kwestjoni oħra hi li jidher li ladarba LSE taqbeż il-lista tas-seniority fuq grounds umanitarji, ma jkunx hemm reviżjoni. Pereżempju, kien hemm kwestjonijiet magħrufin minna fejn LSE tħalliet taqbeż il-lista minħabba raġuni valida u allura ġiet Għawdex minn Malta qabel ħaddieħor. Però meta mbagħad din ir-raġuni ma baqgħetx tissussisti, din l-LSE baqgħet Għawdex xorta waħda a preġudizzju ta’ oħrajn li skont il-lista tas-seniority suppost niżlu qabilha. 

It-tieni punt huwa dwar il-progression. Dawn l-LSEs regolarment jagħmlu diversi korsijiet li jħallsuhom minn buthom. Huma korsijiet li jiswew ħafna flus u li jitolbu minnhom li jiddedikaw ammont ta’ sigħat biex imbagħad ikollhom iktar ċans li jiġu ttrasferiti. Però peress li l-korsijiet isiru ma’ diversi entitajiet u mhux kollha jiggradwaw fl-istess żmien, jidher li hemm daqsxejn ta’ konfużjoni dwar kif għandha sseħħ il-progression. Meta tkellimna mal-Ministeru tal-Edukazzjoni indikalna s-sectoral agreement iffirmat bejn il-Gvern, il-Ministeru tal-Edukazzjoni, kif ukoll l-MUT. Is-sectoral agreement jagħmel diversi provvedimenti dwar kif għandha sseħħ progression, però, fl-opinjoni umli tagħna, hemm daqsxejn  nuqqasijiet u preġudizzji f’dawn il-provvedimenti, li għandhom jiġu riveduti. M’hemmx żmien aħjar li jiġu riveduti milli issa, għaliex dan is-sectoral agreement  wasal biex jiskadi. 
It-tielet punt huwa dwar risposta li ngħatat mill-Ministru Justyne Caruana  għal domanda parlamentari tal-Onor. Kevin Cutajar, fejn il-Ministru rrispondiet li din is-sena għandhom jiġu trasferiti minn Malta għal Għawdex 12-il LSE skond il-list  of seniority. S’issa ma ġie trasferit ħadd u, apparti hekk, kien hemm diskors min-naħa ta’ rappreżentant tal-Ministeru fuq telephone ma’ waħda mill-klijenti tiegħi fis-sens li mhux se jiġu trasferiti. Din għalina hija ta’ concern kbir, speċjalment għaliex il-klijenti tiegħi kollha qegħdin jiggradwaw bħalissa bħala LSE 3. 

F’Għawdex, kif nafu, hawn domanda kbira għal LSE 3s. Hawn diversi ġenituri li konsistentement jgħidulna li wliedhom għadhom mhumiex statemented, jew kienu statemented one-to-one u issa qegħdin shared, u fl-istess waqt trasferimenti mhux qegħdin isiru. Xtaqna nkunu nafu għalfejn qed jiġri hekk, speċjalment fid-dawl tar-risposta tal-Ministru. 

Dawn kienu t-tliet punti li xtaqt inżid mal-ittra tiegħi. Oltre minn hekk, mal-ittra tiegħi tal-14 ta’ Jannar hemm annessi ż-żewġ ittri ta’ qabilha li kienu tal-24 ta’ Settembru u tat-2 ta’ Diċembru 2020, li fihom indikajt dan kollu f’daqsxejn iktar dettall. Grazzi.

IĊ-CHAIRPERSON: Grazzi, Dr Vella. L-Onor. Chris Said.

ONOR. CHRIS SAID: Il-punti li semma Dr Vella ddiskutejniehom ukoll f’laqgħat oħrajn u naħseb li wasal il-mument li nitolbu lill-Ministru għall-Edukazzjoni, li hi membru ta’ dan il-kumitat – illum mhux qiegħda magħna – biex tkun tista’ tagħti update hi jew xi ħadd mill-Ministeru tagħha fil-laqgħa li jmiss dwar dawn il-punti li semma Dr Vella llum u fl-ittri tiegħu li għamel indikazzjoni għalihom. 

IĊ-CHAIRPERSON: Hawn iktar rimarki? (Onor. Membri: No) Il-Kumitat jaqbel li l-Ministru għall-Edukazzjoni jew xi ħadd li jirrappreżentaha jintalbu jkunu preżenti għal laqgħa ta’ dan il-Kumitat biex fiha tiġi diskussa din l-ittra datata 14 ta’ Jannar 2021, iffirmata minn Dr Jimmy John M. Vella għan-nom ta’ dawn l-LSEs Għawdxin? (Onor. Membru: Iva) Mela hawn qbil li jsir hekk. Għall-istess fini se tintbagħat minn dan il-kumitat kopja ta’ din l-ittra lis-Segretarju Permanenti fil-Ministeru għall-Edukazzjoni, Dr Francis Fabri. 

L-Onor. Joseph Ellis.

ONOR. JOSEPH ELLIS: Sur President, possibbli li Dr Vella jgħaddilna kopja tar-rapport tas-Sur Caruana Carabez? 

IĊ-CHAIRPERSON: Dr Vella, meta taħseb li tkun tista’ tgħaddilna kopja ta’ dan ir-rapport?

DR JIMMY JOHN M. VELLA: Nista’ ngħaddi kopja ta’ dan ir-rapport immedjatament għax huwa disponibbli. 

IĊ-CHAIRPERSON: Grazzi. Nistgħu ngħaddu għall-item li tidher fuq l-aġenda.


L-AĊĊESSIBBILTÀ FIR-RIGWARD TAL-KONNETTIVITÀ BEJN MALTA U GĦAWDEX - KONT.

IĊ-CHAIRPERSON: Nibdew billi nsejjaħ lill-Inġinier Fredrick Azzopardi.

INĠ. FREDRICK AZZOPARDI (CEO, Infrastructure Malta): Grazzi, Sur President. Nixtieq ngħaddi lill-Kumitat hard copy tal-preżentazzjoni li se nkun qed nuri hawnhekk. Għalhekk nippreżenta lill-Kumitat:

Dokument intitolat “Malta-Gozo Tunnel April 2021 (Infrastructure Malta)”.

Din hija preżentazzjoni qasira biex ngħaddu l-proċess minn fejn tlaqna għal fejn qegħdin bħalissa fejn tidħol il-mina jew il-proposta tal-mina bejn Malta u Għawdex. 

Bħala Infrastructure Malta għamilna dak li qegħdin insejħulu l-conceptual design. Ma jfissirx li dan huwa d-disinn finali; imma peress li aħna ridna noħorġu din is-sejħa minn barra, ridna noħorġu b’disinn aħna. Taħt il-proċess tat-tender kif inhu, kull bidder għandu l-opportunità li jbiddel kemm id-disinn, kif ukoll ir-rotta. Ir-rotta li identifikajna aħna hija twila madwar 14-il kilometru li min-naħa ta’ Malta titlaq mill-Manikata. Ir-raġuni għalfejn għażilna n-naħa tal-Manikata hi għaliex qiegħda qrib it-tarf tal-Bypass ta’ San Pawl il-Baħar. Il-Bypass ta’ San Pawl il-Baħar hija parti mit-Trans-European Transport Network (TEN-T) u hemmhekk, qabel ma titla’ għax-Xemxija. huwa l-aħħar post fuq in-network tagħna li jiflaħ ċertu ammont ta’ vetturi. Kieku kellek tipprova tgħaddi l-karozzi mix-Xemija, ikun diffiċli ħafna; anke l-interventi li jistgħu jsiru jkunu limitati ħafna. 

Apparti minn hekk, il-post li pproponejna aħna huwa qrib il-livell tal-baħar u allura ma jkunx hemm għalfejn wieħed jinżel biex jidħol fil-mina, imma peress li l-blat qiegħed faċċata, allura huwa iktar faċli biex hemmhekk issir il-bokka tal-mina. 

Fuq in-naħa l-oħra t’Għawdex, il-mina titlaq qrib it-Torri ta’ Kenuna. Filwaqt li bħala sejħa għall-offerti identifikajna li trid titlaq minn qrib il-Bypass ta’ San Pawl il-Baħar, fuq in-naħa ta’ Għawdex ma identifikajniex il-post – għalkemm fil-conceptual design qed ngħidu li jkun qrib it-Torri ta’ Kenuna – imma għedna li trid tiżbokka qrib jew fin-network prinċipali ta’ Għawdex. Fil-fatt, fejn identifikajna aħna huwa qrib it-triq tar-Rabat, u allura ladarba ġejt fil-core network ta’ Għawdex, it-TEN-T, ikun hemm aċċessibilità għal kullimkien. 

Nixtieq nagħmel ftit punti dwar x’jinvolvi dan id-disinn jew din is-soluzzjoni. Kif għedt, qed nitkellmu fuq mina ta’ 14-il kilometru single bore. Id-disinn, kif se naraw fl-islides iktar ’il quddiem, huwa qisu nagħla ta’ żiemel. L-ispan, l-iktar wisa’ li stajna nagħmlu kien ta’ 14-il metru. Jeżistu mini ta’ din il-wisa’. 

L-emergency egress, jiġifieri l-kuritur mat-tul kollu fejn wieħed jista’ jmur f’każ ta’ emerġenza, huwa pressurized. Ovvjament, ir-raġuni li jkun taħt pressure hija għaliex f’każ ta’ nirien, peress li d-duħħan ma jista’ jmur qatt f’post li fih iktar pressure minn fejn qiegħed, allura inti dejjem ikollok post sigur fejn tista’ tmur. 

Bejn iż-żewġ lanes qegħdin nagħmlu 1.5 metres separation strip u r-raġuni hi li għalkemm huwa two-lane, waħda fuq kull naħa, f’każ ta’ emerġenza l-karozzi jistgħu jersqu fil-ġenb u  min-nofs tgħaddi vettura ta’ emerġenza. Fid-disinn inkludejna 27 lay-by, jiġifieri kull 500 metru, f’każ li xi ħadd ikollu bżonn jieqaf. Għamilna wkoll seba’ strutturi forma ta’ roundabouts biex f’każ li jkun hemm emerġenza u kulħadd irid joħroġ lura, pereżempju, lejn in-naħa ta’ Malta jew in-naħa ta’ Għawdex, ikun hemm fejn iddawwar u terġa’ lura biex tkun tista’ tbattal il-mina mill-ewwel. Hemm diversi technical rooms kull kilometru. Il-mina fiha żewġ postijiet baxxi bis-sumps biex ibattlu l-ilma u għalhekk għandek pumping stations. 

Fid-dħul indikajna li tkun cut and cover, jiġifieri tidħol, imbagħad issaqqaf, u f’kull portal għandek technical building, fosthom anke għas-Civil Protection. Dawn talbu li jkun hemm stazzjonati s-Civil Protection kemm min-naħa ta’ Malta kif ukoll min-naħa ta’ Għawdex, jiġifieri litteralment a fire station fuq iż-żewġ naħat. Forsi l-vantaġġ tan-naħa ta’ Malta hu li diġà hemm waħda qrib li qiegħda x-Xemxija u li tkun tista’ tisppostja ruħha u tinżel hemm isfel biex tkun tista’ taqdi l-funzjonijiet ta’ parti mill-pajjiż, kif ukoll il-mina. 

Dan huwa d-disinn li semmejt. Huwa pjuttost disinn tekniku, imma wieħed jista’ jara l-affarijiet li jkun fiha bħala mina, jiġifieri għandek in-naħa tas-servizzi, għandek il-parti tal-emerġenza, għandek fejn jgħaddu l-vetturi u anke l-parti tan-nofs. Dan kollu huwa to scale, jiġifieri wieħed jista’ jara li jekk jersqu l-vetturi fil-ġenb, vettura ta’ emerġenza tista’ tgħaddi min-nofs. 

Bħala studji, bħalissa għaddej l-environmental impact assessment (EIA). Għamilna wkoll micro-simulation model li jiġi ppreparat madwar l-areas tad-dħul u l-ħruġ tal-mina biex naraw it-traffiku kif se jkun qed jimpatta d-diversi junctions prinċipali tal-akkwati. Il-cost benefit assessment għaddej ukoll bi studji li jinkludu ċerti consultations u laqgħat ma’ stakeholders. Minn dan il-lat kellna nieqfu minħabba l-issue tal-COVID-19, imma nisperaw li kif iċ-ċirkostanzi jerġgħu jippermettu li jkun hemm ċerti laqgħat, dawn ikunu jistgħu jkomplu. Kif jiġi deċiż id-disinn finali u r-rotta finali, hemmhekk indaħħlu l-full development application, imma dawk l-istudji kollha li jkunu mitlubin mal-applikazzjoni qegħdin isiru biex mhux imbagħad jittardja l-proċess. 

Il-procurement process huwa maqsum fi tlieta. Irrid ngħid li fil-pre-qualification questionnaire (PQQ) kellna erba’ bids li bħalissa qegħdin jiġu evalwati. Dan huwa proċess mhux qasir, imma rridu nkunu ċerti li jsir bir-reqqa għaliex dan huwa l-ewwel proċess fejn se naraw li kull min għamel bid, kemm individwalment kif ukoll bħala konsorzju, jissodisfa kriterji bħal, pereżempju, kemm huma b’saħħithom finanzjarjament, b’saħħithom b’esperjenza anke tax-xogħol li jkunu għamlu, b’saħħithom fejn jidħol ambjent kif ukoll fejn jidħlu finanzi. Qegħdin naraw biċċa biċċa li dawn il-konsorzji jissodisfaw il-kriterji. 

Konna għedna li mhux se nagħżlu iktar minn ħamsa ladarba kien hemm erbgħa. Mela, min jgħaddi mill-ewwel għarbiel se jkun qed jgħaddi għat-tieni proċess li jinkludi li jkun hemm djalogu ma’ kull wieħed, u wara li jsir dan l-istess djalogu jiġi deċiż x’tip ta’ mina se jkollna. Se jkollna mina mħaffra, kif jgħid il-conceptual design tagħna,  jew se jkollna mina mpoġġija minn fuq wiċċ il-baħar? Ladarba jiġi deċiż mit-tieni fażi, hemmhekk tista’ tiddaħħal anke l-applikazzjoni tal-Awtorità tal-Ippjanar u jingħalqu ħafna mill-istudji. Imbagħad ikun jonqos l-aħħar fażi fejn, abbażi ta’ dak id-disinn, idaħħlu d-disinn tagħhom iktar dettaljat u l-prezz, li hija t-toll li se tkun qed tintalab biex din il-mina tkun tista’ topera għall-perjodu li ġej. Aħna ma indikajniex ikunx 30 sena, 50 sena, 60 sena jew 100 sena. Ħallejna wkoll dik li tkun kriterju importanti ħafna fl-evalwazzjoni tal-bid. Pereżempju, wieħed jista’ jitlob ċertu ammont ta’ euro għal kull vettura, imma jippretendi li jkollu concession ta’ 50 sena, waqt li  forsi xi ħadd ieħor qed jitlob inqas flus imma mbagħad minflok għal 50 sena l-concession tkun għal 60 jew 70 sena. 

Fejn jidħol award criteria diġà huma parti essenzjali minn dak li aħna daħħalna jew inkludejna fil-PQQ, ħalli kulħadd mill-ewwel ikun jaf x’se jkunu dawk il-kriterji li fuqhom se jkun qed jiġi fl-aħħar mill-aħħar mirbuħ dan it-tender. Dik kienet informazzjoni dwar il-proċess fiex inhu u x’sar s’issa. 

IĊ-CHAIRPERSON: Grazzi. L-Onor. Chris Said.

ONOR. CHRIS SAID: Sur Azzopardi, l-ewwel nett, grazzi tal-preżentazzjoni. Dwar il-proċess li għaddej bħalissa, il-proċess ta’ stage 1 tal-competitive process, qed nitkellmu fuq il-PQQ. Meta ngħalaq dan il-proċess biex wieħed seta’ jagħmel is-submissions tiegħu? Issa, kif għedtilna inti, hemm l-evalwazzjoni għaddejja. Meta qegħdin timmiraw li tingħalaq din l-evalwazzjoni biex ikun ingħalaq l-ewwel stadju? 

L-INĠ. FREDRICK AZZOPARDI: Din kienet ħarġet f’Jannar tal-2020, imbagħad kienet għalqet għall-ħabta ta’ nofs is-sena l-oħra u mill-ewwel beda l-proċess ta’ evalwazzjoni. Jekk tistaqsini personalment x’naħseb, jiena xtaqt li sal-lum diġà għalqet, imma waħda mill-affarijiet li indirizzajt lill-Kumitat kif bdiet l-evalwazzjoni kienet li l-ewwel nett qed nitkellmu fuq bid li naħseb hija waħda minn tal-ewwel fix-xorta tagħha fil-pajjiż u rridu naraw li anke d-Dipartiment tal-Kuntratti jkun involut f’każ li jkun hemm bżonn ta’ xi clarifications. 

M’għandix indikazzjoni meta se jkun lest, imma ma nħossx li għandu jdum ħafna iktar. Indikazzjoni ta’ żmien m’għandix, imma qed nittama li fix-xhur li ġejjin inkunu f’pożizzjoni li nagħlqu l-ewwel fażi. Naħseb l-ewwel fażi hija waħda mill-iktar fażijiet kruċjali għaliex hawnhekk litteralment qed tagħmel shortlisting ta’ dawk il-kumpaniji li skont it-technical experts tagħna jittikkjaw il-kaxxi kollha, jiġifieri huma kapaċi jmexxu ’l quddiem dan il-proġett. Importanti li jsir bir-reqqa biex naċċertaw ruħna li ħadd ma jidħol għal biċċa xogħol bħal din biex imbagħad għal xi raġuni ma jkunx jista’ jwettaq il-proġett kif mistenni.

ONOR. CHRIS SAID: Sur Azzopardi, inti semmejt li hemm kumitat. Ħalli mmur pass lura fuq kumitat ieħor. Madwar sentejn, tliet snin ilu kien tħabbar li twaqqaf kumitat fuq il-mina li dak iż-żmien kien presedut minn Dr Franco Mercieca. Dak il-kumitat għadu jeżisti? Qiegħed jiltaqa’? Iċ-Chairperson tiegħu għadu l-istess?

L-INĠ. FREDRICK AZZOPARDI: Dan il-kumitat, li ġieli attendejt anke jien għalih, kien attiv ħafna sakemm tellaqna l-ewwel proċess, jiġifieri sakemm ħriġna t-tender. Jekk għadux jiltaqa’ ma nafx, imma jien ma kontx qed inkun mistieden fl-aħħar perjodu minn meta ħarġet. Qed nifhem li issa li l-proċess tat-tender telaq, naħseb li l-kumitat qiegħed jistenna l-fażijiet li jmiss, dejjem jekk għadu jeżisti. Ma naħsibx li jiena l-persuna li nista’ ngħid jekk dan il-kumitat għadux jeżisti jew le, imma li hu żgur hu li minn meta ħriġna din is-sejħa għall-PQQ jien ma kontx mistieden fil-laqgħat. 

ONOR. CHRIS SAID: Jiġifieri m’intix f’pożizzjoni tgħid jekk dan il-kumitat għadux jeżisti jew le?

L-INĠ. FREDRICK AZZOPARDI: Le, m’iniex.

ONOR. CHRIS SAID: X’tip ta’ nies hemm f’dan il-kumitat ta’ evalwazzjoni?

L-INĠ. FREDERICK AZZOPARDI: Meta tidħol a concession – u hawnhekk qed nitkellmu fuq concession – din trid titmexxa taħt il-kappa tad-Dipartiment tal-Kuntratti. Min ikun fil-Bord irid ikun bilfors fis-settur pubbliku. Dawn huma persuni fis-settur pubbliku, jiġifieri mhumiex minn barra, imma għandhom jassistuhom esperti kemm mil-lat legali kif ukoll mil-lat tekniku. Huma anke n-nies li kienu assistewna meta ġejna biex nippreparaw id-dokument tal-PQQ, imma huma persuni fiċ-Ċivil. 

ONOR. CHRIS SAID: Min qed jippresiedi dan il-kumitat ta’ evalwazzjoni?

L-INĠ. FREDRICK AZZOPARDI: L-Inġinier Robert Schembri. 

ONOR. CHRIS SAID: Inti semmejt ukoll li għalkemm għamiltu conceptual design, m’intomx marbutin bilfors ma’ dak id-disinn. Fil-fatt, fil-PQQ ħallejtu leeway li anke l-bidders setgħu jipproponu tipi oħrajn ta’ mina. F’ħin minnhom fil-preżentazzjoni li għamilt fhimt li jistgħu anke jipproponu tip ta’ mina li għedt titpoġġa minn fuq il-baħar. Naħseb din titpoġġa f’qiegħ il-baħar, hux hekk?

L-INĠ. FREDRICK AZZOPARDI: Hekk hu.

ONOR. CHRIS SAID: Għaliex illum hemm ukoll mini li jitpoġġew fuq wiċċ il-baħar.

L-INĠ. FREDRICK AZZOPARDI: Aħna għedna trid tkun mina mpoġġija minn fuq il-baħar. Ma jridx ikun hemm spazju, arja jew il-baħar bejn il-mina u qiegħ il-baħar, mela, jew fuq qiegħ il-baħar jew imħaffra. Dik għamilnieha ċara. 

ONOR. CHRIS SAID: Jiġifieri l-mina li titpoġġa fuq wiċċ il-baħar hija eskluża.

L-INĠ. FREDRICK AZZOPARDI: Meta ngħidu “titpoġġa” jiġifieri jitħaffer kanal, titpoġġa u tintradam. Dik hija aċċettabbli. Ir-raġuni għalfejn ma morniex direttament għall-bore u ma qtajna ras any varied option kienet li l-parir li ngħatajna kien li jekk aħna konna nirrestrinġu s-suq għal dak li huwa bored tunnel biss, konna qegħdin nirriskjaw li jista’ jkollna wkoll appelli. Il-parir li ngħatajna kien li nħallu the variant option.

Min-naħa tagħna, biex inkun għedt kollox, kont ħadt anke l-parir tal-ERA dwar jekk għall-ERA huwiex aċċettabbli li tħaffer f’qiegħ il-baħar u tpoġġi mina, imma huma riedu iktar informazzjoni qabel ma jgħidulna iva jew le. Allura, la ma kellix li le, mhux se tkun aċċettabbli, aħna ħassejna u ngħatajna anke parir li għandna nħallu a variant option possibbli.

ONOR. CHRIS SAID: Waħda mill-affarijiet li bħala Oppożizzjoni qegħdin nisħqu dwarha f’dan l-istadju hi li naħseb hemm nuqqas ta’ informazzjoni. Fl-opinjoni tagħna mhux qed tingħata informazzjoni biżżejjed lill-pubbliku, jew f’ċerti istanzi kważi ma qed tingħata l-ebda informazzjoni. Jiġifieri aħna bħala Membri Parlamentari li nsegwu dak li jkun għaddej, ċerti affarijiet qegħdin insiru nafuhom l-ewwel darba mill-preżentazzjoni tiegħek, aħseb u ara l-pubbliku inġenerali li jista’ jsegwi mill-media, jista’ isegwi dak li jkun għaddej fil-Parlament, kif ukoll isegwi minn areas oħrajn. 

Wieħed mill-punti ta’ kritika li qed nagħmlu hu li fl-aħħar perjodu kien hemm nuqqas serju ta’ informazzjoni. Pereżempju, illum sirna nafu li beda l-istudju tal-EIA. Safejn naf jien imkien ma ntqal li dan l-istudju qed isir. Pereżempju, saru numru ta’ studji li tpoġġew fuq il-website ta’ Infrastructure Malta jew websites oħrajn, però oltre minn hekk m’hemm l-ebda spjegazzjoni . Se nagħti eżempju biex tkun tista’ tifhimni aħjar. 

L-istudju ġeoloġiku huwa studju tekniku ħafna li trid tkun ġeoloġista jew ikollok idea ċara tal-ġeoloġija biex tifhmu. Aħna naħsbu li hu l-kompitu ta’ Infrastructure Malta, tal-Gvern – li f’dan il-każ tirrappreżentah Infrastructure Malta – li mhux biss tpoġġih fuq website, imma tfissru u tiddisseminah lill-pubbliku f’terminoloġija li tinftiehem min-nies u tispjega dak li hu tajjeb jew dawk li huma vantaġġi, imma anke li tispjega fejn hemm ċerti problemi. Aħna naħsbu li dan mhux qed isir. Apparti li jsiru l-istudji kollha, jrid ikun hemm anke trasparenza dwar min qed jagħmel l-istudji. Aħna nemmnu li għandhom jiġu ppubblikati l-ismijiet ta’ min qed jagħmel studju jew min ġie nkarigat biex jagħmel studju qabel jibda l-istudju. Jiġifieri jekk qed isir l-environmental impact assessment, aħna nemmnu li Infrastructure Malta għandha tgħid li se jibda dan l-istudju li se jsir minn dan l-espert f’dak il-qasam jew f’dak il-qasam jew minn dawn in-numru ta’ esperti flimkien. Dak hu li qegħdin ninsistu fuqu fil-preżent qabel jittieħdu d-deċiżjonijiet finali għaliex, milli stajt nifhem, anke għad trid tieħu d-deċiżjonijiet finali minn dak li ġie sottomess  jew minn dak li se jintgħażel mill-bidders li hemm bħalissa. Aħna nisħqu fuq l-importanza li jsiru l-istudji, jiġu ppubblikati, imma jiġu wkoll imfissrin u tingħata l-informazzjoni kollha anke biex il-pubbliku jkun jista’ jasal għall-konklużjonijiet tiegħu abbażi ta’ dawn l-istudji. 

L-INĠ. FREDERICK AZZOPARDI: Dawk l-istudji li aħna kkonkludejna, kif għedt inti, poġġejniehom fuq il-website. Ir-raġuni għalfejn forsi qegħdin kwieti fl-aħħar xhur se niddeskriviha bħala sikkina taqta’ minn żewġ naħat għax wieħed irid joqgħod attent dwar x’jista’ jgħid u x’dettalji jista’ jagħti. Inti staqsejtni dwar fejn qegħdin bħala evaluation. Wieħed irid ikun kawt u kemm jista’ jkun iħalli l-awtonomija fejn tidħol anke din l-evalwazzjoni. 
Fejn jidħlu studji oħrajn li bdew, bħall-EIA – m’iniex ċert jekk konniex semmejnieha diġà – naħseb li Infrastructure Malta f’dan l-istadju qiegħda iktar tkun kawta u żżomm pass lura minn ċertu informazzjoni biex ħadd ma jiġi b’xi mod interpretat li ħriġna informazzjoni u ma tajtnihiex, jew xi bidder ma kienx konxju tagħha. Kull studju li kien hemm ippubblikajnieh. Però naħseb li s-suġġeriment tiegħek huwa wieħed validu anke jekk wieħed irid jara li dan isir fil-mument opportun u fl-aħjar mument biex bl-ebda mod ma jiġi influwenzat jew affettwat xi proċess li għaddej bħalissa.

ONOR. JOSEPH ELLIS: Hemm xi timeframe meta taħseb li se jiġi konkluż l-EIA?

L-INĠ. FREDRICK AZZOPARDI: Wieħed mill-punti importanti biex jingħalaq l-EIA hu li jrid ikollok dik li jgħidulha l-metodoloġija li se tuża. Kif diġà spjegajt lill-Onor. Said, jekk inti qed titkellem dwar li tħaffer u tpoġġi mina jew tagħmel bored tunnel, u fiż-żewġ każi l-EIA huwa kompletament differenti. Dak li bdejna issa huwa dak li jista’ jsir qabel ma jkollok id-disinn finali. Jiġifieri dwar timeframes nista’ ngħid li  ladarba aħna nagħlqu phase 2, ħafna affarijiet will fall into place. 

Ejja, għas-saħħa tal-argument, ngħidu li tintgħażel din it-tip ta’ mina, mingħajr ma nidentifika liema hi. Kif tiġi deċiża dik u tiġi deċiża liema rotta u kif se tgħaddi u fejn se tiżbokka, minn hemmhekk jitlaq l-EIA u jista’ jibda jikkonkludi. Bħalma li nkunu nistgħu ndaħħlu anke l-applikazzjoni għand l-Awtorità tal-Ippjanar. Huwa proċess wieħed wara l-ieħor. Qabel ma jkollna t-tieni fażi determinata, huwa diffiċli, jekk mhux impossibbli, li tagħlaq u timxi għal ċerti proċessi oħrajn. 

ONOR. JOSEPH ELLIS: Dan il-punt fhimtu għaliex qisu qegħdin f’sitwazzjoni tal-bajda u t-tiġieġa, x’jiġi l-ewwel. Għaliex anke bejn l-istadju 2 u l-istadju 3, qabel ma tiddeċiedi x’tip ta’ mina se tagħmel, jekk intix se tħaffer, jew inkella bil-kanal ... Illum l-ewwel darba li qed nisma’ li hemm din il-possibbiltà li tħaffer kanal fl-art u nimmaġina li tpoġġi l-precast. Naħseb Istanbul qegħdin jagħmlu xi ħaġa simili bħalissa.

L-INĠ. FREDRICK AZZOPARDI: Intużat f’ħafna postijiet. 

ONOR. JOSEPH ELLIS: Mil-lat ambjentali, minħabba fost oħrajn il-posedonja ...

L-INĠ. FREDRICK AZZOPARDI: Kif għedt ftit ilu, jiena stess ktibt lill-ERA biex nara jekk għalihom huwiex aċċettabbli, imma r-risposta li ngħatajt kienet li xtaqu iktar informazzjoni qabel ma jkunu jistgħu jikkommettu ruħhom. F’dak l-istadju l-parir li ngħatajna hu li fi stadju 1 ma nagħlqux dwar x’tip ta’ mina se tkun imma nħalluha as a varied option. 

ONOR. JOSEPH ELLIS: Anke f’termini finanzjarji, biex wieħed jevalwa liema hi l-aħjar offerta, jiddependi ħafna mill-għażla ta’ x’tip ta’ proġett wieħed se jressaq ’il quddiem. 

[bookmark: _Hlk76459016]L-INĠ. FREDRICK AZZOPARDI: Kif wara t-tieni fażi se nagħżlu x’tip ta’ mina se ssir ... Għax jekk jgħaddu l-erbgħa li huma, mhux neċessarjament se jkunu qegħdin jibbiddjaw l-erbgħa li huma; jista’ jkollok minnhom li huma interessati biss f’bored tunnel jew ikollok min hu interessat biss f’immersed tunnel. Min minn dawk l-erbgħa jgħaddi mill-ewwel fażi, ikun jista’ jitfa’ l-offerta. 

Fil-bidu semmejt l-award criteria. Dan huma dipendenti wkoll mit-tip ta’ mina. Finalment, il-prezz l-iktar li se jkollu piż fuq id-deċiżjoni. Jekk, għas-saħħa tal-argument, nitfa’ prezz ta’, pereżempju, €20 għal kull vettura li tgħaddi, u inti titfa’ prezz ta’ €15, allura dik żgur se jkollha l-iktar piż fuq id-deċiżjoni. Imma hemm affarijiet oħrajn li se jkunu qegħdin jiddeterminaw, u dawk l-award criteria ġew issettjati f’phase 1. Jiġifieri ħadd ma jista’ jgħid: Filli kontu titkellmu fuq prezz u f’daqqa waħda minflok prezz issa daħħaltu xi ħaġa oħra ambjentali, jew tip ta’ mina oħra. Le, aħna qed ngħidu dawk li huma award criteria, anke f’ġieħ it-trasparenza, kienu kollha ssettjati fil-PQQ. 

ONOR. JOSEPH ELLIS: Nimmaġina li anke l-cost benefit analysis irid jistenna wkoll l-għażla dwar jekk hux se jkun bored tunnel jew immersed tunnel.

L-INĠ. FREDRICK AZZOPARDI: Bħalissa jinsab wieqaf minħabba l-issue tal-COVID-19 għaliex ridna nagħmlu anke stakeholder consultations li ma jistax ikun konkluż. Sfortunatament, hemm ċerti rapporti u ċerti studji li jistgħu biss jiġu konklużi hekk kif ikollok deċiżjoni tat-tip ta’ mina li se tkun qed issir. Filwaqt li meta tħalli aktar minn għażla waħda għandek il-vantaġġ li forsi jkollok anke kompetizzjoni akbar, ma tirrestrinġix il-kompetizzjoni, imma mbagħad għandek l-isfortuna jew l-iżvantaġġ li meta tiġi biex tagħlaq ċerti rapporti trid tagħlaq il-phase 2, fejn tkun ittieħdet deċiżjoni dwar x’tip ta’ mina se tkun qed issir.

ONOR. JOSEPH ELLIS: L-għażla ta’ bored tunnel u immersed tunnel kienet ċara minn qabel ma sar l-ewwel stadju? Jew twieldet issa mir-risposti li kellkom għall-pre-qualification questionnaire?

L-INĠ. FREDRICK AZZOPARDI: L-idea li hemm bżonn mina bejn Malta u Għawdex naħseb bdiet taħt l-Onor. Chris Said, u fil-fatt l-istess konsulent li kien ġie inkarigat dak iż-żmien baqa’ konsulent tagħna. Kien ikun hemm ħafna min jistaqsi: X’tip ta’ mini jew x’tip ta’ mina qegħdin tistennew li ssir? U kien hemm mistoqsijiet: Imma se tkun bored tunnel? Se tkun suspended tunnel? Se tkun immersed tunnel? Meta ġejna biex niddeċiedu, id-deċiżjoni kienet anke fuq il-pariri tekniċi li tkun mina jew bored jew fuq qiegħ il-baħar. Il-parir li ngħatajna kien li ejja ma naqtgħulhiex rasha aħna li tkun bored biss jew immersed tunnel. Ir-raġuni li ngħatajna kienet li nistgħu nagħtu lok li jekk nagħlqu ħafna s-suq ikollna ċerti objections minn kompetituri jew bidders li setgħu jikkompetu anke għal dan il-proġett. 

ONOR. JOSEPH ELLIS: Jekk wieħed imur għall-immersed tunnel, ma jkollokx problema biex imbagħad tkompli tħaffer kemm għall-portal ta’ Għawdex kif ukoll għall-portal ta’ Malta? Kif immaġinajt jien, jekk tkun bored tibda minn punt, tinżel, imbagħad terġa’ titla’ u tagħmel proċess gradwali. Issa jekk se tkun immersed se timxi mal-livell tal-baħar li se jikkondizzjona l-gradient li se tuża. 

L-INĠ. FREDRICK AZZOPARDI: Naħseb mistoqsija pertinenti ħafna. Irrid noqgħod attent kif nirrispondik. 

Jekk għall-argument issa se tidħol fil-punt li bored tunnel għandha l-vantaġġ li tista’ tibda minn naħa u tispiċċa f’oħra, filwaqt li immersed tunnel tibda minn xatt sa xatt. M’iniex se niżbilanċja ruħi favur waħda jew l-oħra, imma iva, immersed tunnel trid tibda minn xatt sa xatt. 

Waħda mill-kondizzjonijiet li għedna aħna hi li trid titlaq mit-tarf tal-Bypass ta’ San Pawl il-Baħar u tispiċċa anywhere fin-network prinċipali ta’ Għawdex. Mela fil-każ ta’ an immersed tunnel li trid tibda minn xatt sa xatt, jekk tiġi min-naħa ta’ Ħondoq forsi tista’ tasal malajr għar-road network, imma bejn iċ-Ċirkewwa jew il-Marfa u San Pawl il-Baħar, min se jipproponi dik għandu biċċa oħra xi jrid jipproponi. At this point, kif għedtlek, hija mistoqsija pertinenti imma ma rrid bl-ebda mod nagħti xi indikazzjoni li dik hija ppreferuta jew li l-oħra mhijiex. Kull għażla fiha l-vantaġġi u l-iżvantaġġi tagħha. 

ONOR. JOSEPH ELLIS: Kemm qegħdin tipprevedu li se jkun hemm volum ta’ traffiku f’din it-tunnel biex jirrendi dan il-proġett kapitali fattibbli? Għaliex wara kollox din hija kwestjoni ta’ fattibilità wkoll.

L-INĠ. FREDRICK AZZOPARDI: Jekk tistaqsini dwar numri, bħalissa m’għandix fuqi; imma parti mill-istudji li jifformaw parti mill-PQQ jinkludu l-volumi li hemm preżenti u dak li huwa previst bħala volumi fil-futur. Mela, min se jkun qed jagħmel l-offerta tiegħu għandu wkoll dawk li huma l-anticipated traffic volumes għas-snin li ġejjin. Imma jekk tgħidli kemm, humiex 6,000 annual average daily traffic (AADT) jew humiex 9,000 – u jidhirli titla’ lejn 9,000, imma hawnhekk ma rridx nikkommetti ruħi – ma nistax ngħid preċiż. Imma nista’ ngħaddilkom dak li qegħdin nipprevedu skont studji li saru dwar il-volum attwali, kif qed iżid, u kif qegħdin nantiċipaw li jkompli jżid. 

ONOR. JOSEPH ELLIS: Jiġifieri dawn l-erbgħa min-nies li mlew il-PQQ kollha lesti li jwettqu din l-opra u joffru li jmexxuha għal numru ta’ snin?

L-INĠ. FREDRICK AZZOPARDI: L-ewwel nett, mhumiex erbgħa min-nies, imma erba’ kumpaniji internazzjonali.

ONOR. JOSEPH ELLIS: Erba’ konsorzji.

L-INĠ. FREDRICK AZZOPARDI: Huma erba’ kumpaniji internazzjonali minn madwar id-dinja kollha, u l-proposta qiegħda design, build, maintain and operate. Min se jkun qed jiġi awarded din il-bid u ovvjament jgħaddi t-tliet fażijiet kollha u kollox imur sew, għal dak il-perjodu li jkun ingħata l-konċessjoni jrid jara li jiddisinjaha, jibniha, imantniha u joperaha. Jekk għall-argument tkun għal 50 sena, jekk tkun għal 70 sena, għal dak il-perjodu jrid jara li jmantniha u joperaha. Fi tmiem dak il-perjodu jrid iroddha lura lill-Gvern. 

ONOR. JOSEPH ELLIS: Intom dħaltu f’dettalji ta’, pereżempju, x’se jsir mill-volum kbir ta’ blat li se jitħaffer? Għaliex dik hija waħda mill-issues li spiss tissemma.

L-INĠ. FREDRICK AZZOPARDI: Waħda mill-affarijiet li m’aħniex nagħtu lok ta’ spekulazzjoni dwarha hija fuq il-blat. Il-Gvern qed jgħid li dak il-blat huwa tiegħu. Mela allura bl-ebda mod ma se nħallu f’idejn il-kuntrattur jew min se jiġi awarded il-bid. Id-deċiżjoni dwar x’se jsir minn dak hija purament f’idejn il-Gvern. Ħafna drabi, meta jibda proġett, anke proġett ta’ triq jew ta’ mina - mhux ta’ dak il-kobor imma ferm inqas - fl-applikazzjoni li ssir lill-ERA jiġi identifikat fejn se jkun qiegħed jintrema jew jintuża dan il-blat. 

Deċiżjoni ta’ kemm se jkun hemm u x’se jkun qed isir minnu għadha ma tteħditx, imma d-deċiżjoni dwar x’se jsir minn dak il-blat mhix se tkun f’idejn min se jiġi awarded il-bid, imma se jkun indikat mill-Gvern, permezz tad-DOC jew Infrastructure Malta fejn se jintrema jew jitpoġġa l-blat li jitqatta’. Id-deċiżjoni se tkun f’idejn il-Gvern mhux f’idejn il-bidder għaliex jekk se tħalliha f’idejn il-bidder, anke dak il-prezz se jkun parti mill-kapital tal-mina. Hemm ċerti studji, anke ġeoloġiċi, ta’ x’tip ta’ blat hemm hemm taħt, imma d-deċiżjoni se tkun f’idejn il-Gvern, flimkien mal-ERA, għaliex finalment hi tagħti l-permess ta’ fejn jintrema jew jintuża dan il-materjal. 

ONOR. JOSEPH ELLIS: Minbarra l-kwestjoni tal-blat, intom konxji minn xi riżorsa minerali oħra li hemm taħt il-baħar li tista’ tkun preżenti? Pereżempju, xi ħadd semma li jista’ jkun hemm xi gass li jista’ jfixkel it-twettiq ta’ dan il-proġett. Tista’ tgħidilna xi ħaġa f’dan ir-rigward?

L-INĠ. FREDRICK AZZOPARDI: Dwar gass ma smajtx, imma li hu żgur hu li meta inti tiġi biex tinżel fil-blat ikun hemm ċerti issues. Huwa msemmi li l-Pwales hemm l-issue tal-water table, mela anke hemmhekk wieħed irid jara kif se jkun qiegħed jgħaddi minn taħt jew jgħaddi minn ġo fiha jew minn ħdejn il-water table. Anke fejn jidħol l-EIA, jista’ jagħti l-każ li minħabba dawn l-issues partikolari jkollna nispostaw il-bokka tal-mina. Imma fuq gass ma smajtx.

ONOR. JOSEPH ELLIS: Ħaġa oħra li spiss tissemma – u m’iniex se nkun daqshekk tekniku għaliex m’iniex inġinier – hija  li minħabba l-fault lines ġeoloġiċi li hemm jista’ jkun hemm ċertu ċaqliq perjodiku regolari fil-blat ta’ bejn Malta u Għawdex li, kif nista’ nifhem mill-ftit li naf, dak wieħed irid jikkumpensa għalih. Din il-ħaġa qed teħduha inkonsiderazzjoni? 

L-INĠ. FREDRICK AZZOPARDI: Kif għedt, min se jagħmel il-proġett irid imantnih u joperah għal perjodu ta’ snin. Irid jieħu inkonsiderazzjoni issues bħalma qed issemmi inti, jiġifieri ġeoloġiċi jew issues relatati ma’ terremoti. Dawn iridu jkunu inklużi u parti mid-disinn. 

ONOR. JOSEPH ELLIS: L-aħħar mistoqsija biex nagħtu ċans lil ħaddieħor. Dwar il-prezz tal-biljetti, intom x’kondizzjonijiet imponejtu - jekk imponejtu kondizzjonijiet - fuq dawk li rrispondew din il-questionnaire? X’tip ta’ tariffa se tiġi implimentata għall-ivvjaġġar fil-mina? 

L-INĠ. FREDRICK AZZOPARDI: Dik se tkun f’parti 3, l-aħħar parti tat-tender, the financial offer. The financial offer ta’ kemm se tkun qiegħda t-toll għall-mina, jiġifieri at this point ma nistax nagħtik indikazzjoni, imma dik se tkun the determining factor meta tiġi biex tagħlaq it-tender. 

IĊ-CHAIRPERSON: Grazzi. L-Onor. Kevin Cutajar. 

ONOR. KEVIN CUTAJAR: Grazzi, Inġinier Fredrick Azzopardi, tal-preżentazzjoni tiegħek. Ħa nistaqsik numru ta’ mistoqsijiet, biċċiet minhom diġà staqsewhom il-kollegi tiegħi u allura mhux se nerġa’ nirrepeti. Jien m’iniex bniedem tekniku imma qed nipprova nifhem. Fil-bidu għedt li se tkun single bore u se tkun forma ta’ nagħla ta’ żiemel. Dan ix-shape japplika għal qualsiasi wieħed miż-żewġ tipi ta’ mini, jiġifieri kemm l-immersed kif ukoll il-mina mħaffra? 

L-INĠ. FREDRICK AZZOPARDI: Id-disinn ssejjaħnielu conceptual design. Dak għamilnieh aħna; dak li nemmnu aħna - u anke l-esperti tagħna – li għandu jkun id-disinn. Imma m’għedniex li this is cast in stone; għedna li jista’ jkun li jkun hemm a variant option, jinbidel, u allura, filwaqt li l-conceptual design huwa dak id-disinn, jiġifieri dik il-forma li għadek kemm għedt mhux neċessarjament se tkun id-disinn finali, imma jista’ jinbidel. 

ONOR. KEVIN CUTAJAR: Id-diskrezzjoni ta’ min se tkun?

L-INĠ. FREDRICK AZZOPARDI: Fl-ewwel fażi qegħdin nagħmlu shortlisting ta’ dawk il-consortia li għandhom il-kapaċitajiet finanzjarji u tekniċi, u anke track record ambjentali u track record ta’ health and safety. Dawk li jgħaddu għat-tieni fażi hemmhekk se ssir diskussjoni ma’ kull wieħed biex nifhmu u naraw x’qed jipproponu. At that point, id-deċiżjoni tal-Kumitat se tkun dwar liema tip ta’ mina se mmorru, u hemmhekk jiġi determinat liema rotta u anke x-shape li se jkun qed jintuża. Phase 2 huwa l-aktar fażi kruċjali għax jibdew jingħalqu ħafna mid-dubji jew mill-question marks li għandna bħalissa. 

ONOR. KEVIN CUTAJAR: Qed nifhem tajjeb li anke r-rotta għadha tista’ tinbidel? 

L-INĠ. FREDRICK AZZOPARDI: Ir-rotta għadha tista’ tinbidel. Pereżempju, jekk għas-saħħa tal-argument – mhux qed ngħid li se jsir hekk, imma biex nagħti eżempju – jiġi deċiż li se ssir an immersed tunnel, ir-rotta tgħaddi minn ħdejn Kemmuna u hemmhekk qed titkellem fuq Natura 2000 marine environment ...

ONOR. KEVIN CUTAJAR: Kont se nistaqsik. 

L-INĠ. FREDRICK AZZOPARDI: ... Allura m’iniex nara kif b’xi mod tista’ tħaffer f’din iż-żona. Ovvjament, jekk id-deċiżjoni tkun li dawn se jkunu qed jibdlu r-rotta b’tali mod li tgħaddi, allura tista’ tkun id-deċiżjoni li nibdlu r-rotta. Jiġifieri għadha mhijiex deċiża. Punt ieħor għalfejn tista’ tibdel ir-rotta huwa li għamilna diversi bores, ħaffirna l-blat u taqqabna, u mhux eskluż, anzi probabbilment se nkunu qed nagħmlu aktar minn dawn il-bores, u allura jista’ jagħti l-każ li forsi wara t-tieni fażi jkun hemm deċiżjoni li tibdel ftit ir-rotta. 

ONOR. KEVIN CUTAJAR: Semmejt il-blat. Din torbot ħafna mal-kwestjoni tal-istudji. Waħda mill-mistoqsijiet li jistaqsu ħafna nies hemm barra hija dwar is-saħħa tal-blat, jekk ovvjament se jitħaffer il-blat. Tista’ tagħtina ftit aktar dettalji fejn wasalna fl-istudji dwar il-konsistenza tal-blat, l-istudji sismiċi u l-porożità tal-blat?  

L-INĠ. FREDRICK AZZOPARDI: Saru diversi bores, kemm fil-baħar kif ukoll fuq l-art,  u l-blat  li qtajna ġie stored u allura nafu l-ġeoloġija u minn fejn qegħdin naraw li tista’ tgħaddi din ir-rotta. Kif għedt, kif jiġi deċiż liema tkun l-aħjar soluzzjoni teknika tal-mina, hemmhekk mhux eskluż li nagħmlu aktar bores. Illum l-esperti tekniċi tagħna, li wkoll tawna l-pariri ta’ kif tinħareġ l-offerta, għandhom indikazzjoni ċara ta’ x’hemm hemm taħt. 

ONOR.  KEVIN CUTAJAR: Tista’ tgħidilna?

L-INĠ. FREDRICK AZZOPARDI: Jekk m’iniex sejjer żball, l-istudji li ppubblikajna ta’ dawn il-bores u anke x’sibna huma ppubblikati u qegħdin anke fuq il-website tagħna. 

ONOR. KEVIN CUTAJAR: Veru li ppubblikati, però, kif qal il-kollega tiegħi l-Onor. Said, minħabba t-teknikalità tagħhom wieħed irid jispjega. 

L-INĠ. FREDRICK AZZOPARDI: Jekk il-Kumitat iħoss li għandu jiġi xi ħadd tekniku biex jispjega dan ir-rapport partikolari m’għandi l-ebda problema li nibgħat lil xi ħadd tekniku biex jispjega f’aktar dettall jew, jekk ikun available, jiġi min għamlu stess. 

ONOR. KEVIN CUTAJAR: Għandi nifhem li l-bulk tal-istudji tekniċi huma fuq il-blat. 

L-INĠ. FREDRICK AZZPARDI: Hemm diversi studji. Wieħed ta’ spiss isemmi l-blat għax forsi  jibża’ li l-blat ma jkunx jiflaħ din il-mina. L-Onor. Ellis semma l-gass. Tisma’ ħafna, imma wieħed irid jara wkoll vis-à-vis l-istudji li jkunu saru x’inhi l-biża’ reali. Ovvjament hawn mhux qegħdin nitkellmu fuq kuntratturi jew consortia li m’għandhomx esperjenza. Fil-fatt, jekk m’iniex sejjer żball, waħda mill-affarijiet li tlabna kienet li jridu jkunu għamlu mill-inqas mina taħt l-ilma u ta’ ċertu valur. Mela anke hemmhekk mhijiex kwestjoni ta’ xi ħadd li għadu se jibda jagħmel l-ewwel darba, jiġifieri xi ħadd mill-consortia diġà għadda minn din l-esperjenza. 

ONOR. KEVIN CUTAJAR: Qiegħed f’pożizzjoni li tgħidilna xi studji għad fadal isiru? 

L-INĠ. FREDRICK AZZOPARDI: Semmejt xi studji li għaddejjin bħalissa, bħas-CBA, EIA, eċċ., imma jekk hemmx aktar … 

ONOR. KEVIN CUTAJAR: Pereżempju, l-impatt tat-traffiku li se jgħaddi mill-mina. 

L-INĠ. FREDRICK AZZOPARDI: Iva, dak wieħed minn dawk li semmejt. Bħalissa qed isiru l-istudji mhux biss fuq id-dħul u l-ħruġ mill-mina, bħalma staqsa l-Onor. Ellis, li staqsa kemm se jgħaddi traffiku, imma wkoll l-impatt. Ir-requirement ta’ Transport Malta kien l-impatt fuq il-junctions fil-viċinanzi tad-dħul u tal-ħruġ tal-portals. Irridu naraw ... Imxejna parti, jiġifieri jekk nieħdu Malta, morna Triq l-Erba' Mwieżeb u qbadna junctions oħra biex naraw l-impatt tat-traffiku kif se jkun qed jiġi affettwat. Pereżempju, jekk se jiġi l-portal fejn qed ngħidu bħala conceptual design, mela bla ebda dubju minn ġol-Mistra se jonqos drastikament it-traffiku. Se jgħaddu biss dawk li jkunu sejrin lejn il-Mellieħa. Imbagħad, ovvjament, se jiżdiedu postijiet oħra. Forsi jiżdiedu aktar in-naħa tal-Imġarr ġejjin għat-triq ta’ Għajn Tuffieħa. L-istudju se jkun qed jieħu  inkonsiderazzjoni mhux biss il-mina imma  anke l-junctions fil-viċinanzi. Dan qed isir bħalissa. 

ONOR. KEVIN CUTAJAR: Inti għedt li għad ma ntgħażilx x’tip ta’ mina se tinbena. L-istudji li qed isiru qegħdin ikopru kull forma ta’ mina li nistgħu mmorru għaliha? 

L-INĠ. FREDRICK AZZOPARDI: Jekk nieħdu, pereżempju, dawk li huma geological studies, dawk ħaffirna f’postijiet minn fejn il-conceptual design qed jara li tgħaddi din il-mina u allura, tkun xi tkun il-mina, sakemm ma tinbidilx ir-rotta, aħna rajna x’tip ta’ blat għandek. Inti semmejt ukoll l-istudji ta’ traffiku. Hemmhekk ukoll, tkun xi tkun it-tip ta’ mina, l-istudju japplika dejjem l-istess għax ovvjament qed tattira vetturi jew qed tbiddel il-profil ta’ minn fejn jgħaddu l-vetturi. Jekk tgħidli studju partikolari ta’ qiegħ il-baħar, m’għandi l-ebda dubju li jekk se tkun qed tintgħażel tip ta’ mina minn oħra, jista’ jagħti l-każ li jkun hemm bżonn ta’ studji, u m’għandi l-ebda dubju li jekk jiġi deċiż li ssir an immersed tunnel, l-ERA se tkun qed titlob ħafna aktar studji ta’ wiċċ il-baħar u x’tip ta’ ambjent għandek hemm taħt. 

ONOR. KEVIN CUTAJAR: Skużani li se nkompli nistaqsik fuq din tal-blat għax ħafna nies jistaqsu fuqha u importanti li jkollna r-risposta għaliha. Jekk għall-argument issir mina immersed, jiġifieri fuq wiċċ qiegħ il-baħar, nisma’, almenu mill-informazzjoni li tiċċirkola Għawdex, li f’qiegħ il-baħar bejn Malta u Għawdex hemm diversi diżlivelli li mhumiex żgħar. Dawk id-diżlivelli teknikament kif se jiġu indirizzati? Jekk se ssir din it-tip ta’mina, jiġifieri mina f’wiċċ qiegħ il-baħar, se jkun hemm il-bżonn ta’ tħaffir avolja l-mina se titqiegħed fuq wiċċ qiegħ il-baħar? 

L-INĠ. FREDRICK AZZOPARDI: Filwaqt li m’għandna l-ebda bidder li għamel preżentazzjoni ta’ dak li qed jipproponi bħala bored jew immersed, imma preżentazzjonijiet ta’ kif issir immersed tunnel jiena rajt. Iva, xorta jsir tħaffir għax jekk tgħaddi jew tkun bugħaddas m’int se tara xejn, ma tarax il-mina. Titħaffer, titniżżel u terġa’ titgħatta. Mela mhux qisek qed tara muntanja minn fejn għaddejja l-mina imma se tħaffer u tordom. Fil-każ tal-boring qed ittaqqab taħt u allura minn qiegħ il-baħar m’int se tara xejn. F’dak li għandu x’jaqsam l-immersed tunnel, iva, tħaffir xorta jsir. Rigward diżlivell, naħseb dik hija waħda mill-isfidi li min se jkun qed jipproponi din it-tip ta’ mina se jieħu inkonsiderazzoni. 

ONOR. KEVIN CUTAJAR: L-aħħar mistoqsija min-naħa tiegħi hija rigward l-użu tad-debris jew tal-blat li se jinqala’ fi qualsiasi tip ta’ mina. Ovvjament, jekk se titħaffer il-mina se jinqata’ ammont konsiderevoli ta’ blat. Qegħdin f’pożizzjoni li tagħtuna informazzjoni ta’ x’jista’ jsir b’dak il-blat u jekk jistax jerġa’ jiġi użat fil-qasam tal-kostruzzjoni? 

L-INĠ. FREDRICK AZZOPARDI: F’dan l-istadju m’għandix indikazzjoni dwar kif jista’ jintuża u jekk huwiex se jerġa’ jintuża. Wieħed irid iżomm f’moħħu wkoll li jista’ jagħti l-każ li għandek tip ta’ blat li mhux neċessarjament huwa feasible minħabba fejn qiegħed.

ONOR. KEVIN CUTAJAR: L-erba’ bidders li għandna lesti kollha kemm huma li jidħlu għal kull tip ta’ mina u, jekk iva, min jirbaħ il-kuntratt irid jibniha, joperaha u jagħmel ukoll il-manutenzjoni tagħha? Għandi nifhem li hemm ċertu ammont ta’ costs marbutin mal-manutenzjoni. 

L-INĠ. FREDRICK AZZOPARDI: Aħna għamilna conceptual design imma ħallejna l-option ta’ tip differenti ta’ mina. Allura x’lesti jagħmlu dawn l-erbgħa aħna ma nafux f’dan l-istadju. Dik inkunu nafuha fil-phase 2. Rigward il-maintenance, it-tender hija design, build, maintain and operate (DBMO). Mela, iva, min jagħmilha huwa obbligat li jmantniha u joperaha għall-perjodu tal-konċessjoni. 

ONOR. KEVIN CUTAJAR: Rigward il-konċessjoni, il-Gvern għandu f’moħħu għal kemm tul ta’ żmien tista’ tingħata? 

L-INĠ. FREDRICK AZZOPARDI: Meta saru ċerti studji interni ġie deċiż li nħallu f’idejn min se jkun qed jagħmel il-bid għax huwa punt importanti ħafna kemm se jkun twil il-perjodu. Ma nixtieqx nagħti indikazzjoni għax ovvjament se tkun parti mis-sottomissjoni tal-bidders, u allura ma nixtieqx ngħid li l-Gvern qed iħares lejn konċessjoni ta’ 20 sena, 40 sena, 60 sena, li ma jmurx b’xi mod jiġi interpretat li aħna qed inħarsu ’l hemmhekk. Dik hija parti mill-offerta bħalma hi l-offerta finanzjarja li finalment il-consortia jridu jagħmlu. 

IĊ-CHAIRPERSON: Grazzi. Nistieden lill-NGOs biex jekk iridu jagħmlu xi mistoqsijiet lill-Inġ. Frederick Azzopardi.

IS-SUR DANIEL CILIA (Moviment Graffitti): Grazzi, Sur Azzopardi. Jiena kuntent li t-terminoloġija tal-buffer lane tbiddlet u issa inti sejjaħtilha central 1.5 separation strip. Naħseb li hawnhekk naqblu li din mhijiex emergency lane u li spjegajt inti huwa tajjeb dwar il-kumplament ta’ kif taħdem, fis-sens li l-karozzi jersqu min-nofs u, jekk ikun hemm emerġenza, ambulanza tista’ tgħaddi sakemm l-emerġenza ma tkunx xi truck jew xi karozza li qed iżżomm din il-lane magħluqa billi m’hemmx wisa’. 

Jien fotografu, jiġifieri jien m’iniex inġinier bħalek, imma tlabna opinjonijiet differenti bħala NGOs u lilna qalulna li idealment ikun hemm dejjem lane vojta l-ħin kollu. Fil-fatt, meta kellna l-preżentazzjoni fil-Parlament, għamilna proposta – biex ma nkunux biss negattivi – ta’ tip ta’ mina li qed issir f’postijiet oħra fid-dinja li, minflok ma jkun il-u-shape li spjegajt inti, imma l-bore tintuża kollha kemm hi u wieħed ikun jista’ jagħmel l-accessories barranin taħt il-mina. Mela għandek three-lane għax l-istess wisa’ eżatt li intom ipproġettajtu ta’ 14-il metru, jiġifieri jkollok l-ispazju fejn tagħmel l-emergency lane fin-nofs, u mbagħad l-accessories minflok ma jkunu fil-ġenb tal-mini jkunu taħt il-mina. Dawn il-mini qed isiru f’postijiet oħra. Naturalment, huma ftit aktar expensive.

Niġu għall-consortia. X’tippreferi, ħafna domandi jew domanda u risposta? 

L-INĠ. FREDRICK AZZOPARDI: Staqsihom kollha. 

IS-SUR DANIEL CILIA: Il-Ministru kien qal li:

“Four infrastructural giants submit offer to build Malta-Gozo tunnel” 

Inti semmejt li dawn huma kollha esperti u kollha għamlu l-mini. Il-kumpanija ta’ Hugo Chetcuti sallum kemm il-mina għamlu u fejn għandhom l-esperjenza biex jagħmlu dawn il-mini? Jien tlabt permezz ta’ email nistax nuri slide. Ma nafx jekk huwiex possibbli li nuri slide fuq biex min qiegħed hemmhekk jista’ jaraha. 

IĊ-CHAIRPERSON: Għandek il-permess li turiha. 

IS-SUR DANIEL CILIA: Il-punt tiegħi hu li, kif qal wieħed mill-kelliema qabli, hemm isfel hemm sitwazzjoni ta’ spazji differenti ħafna ta’ fond tal-baħar. M’hemmx bżonn tkun inġinier. Kulma trid huwa tmur online u llum hemm preċiż kemm huma fondi. Aħna qed nitkellmu li l-uniku mod li jista’ jiġi an immersed tunnel huwa ‘l barra minn Kemmuna. Issa hemmhekk ma jistax jiġi mittiefes għax hemmhekk huwa Natura 2000. Hemmhekk bħala Gvern Malti għandna agreements mal-Ewropa li ma nistgħux naqbdu u nagħmlu li rridu. Safejn naf jien, forsi żbaljat, hemmhekk hemm fond li jibda minn 37 metru, wara Kemmuna jiġi 46 metru u 48 metru, u mbagħad jersaq lejn il-Qala. Min-naħa l-oħra, huwa prattikament impossibbli għax għandek fond li jibda minn 10 metri, jasal għal 20 metru, 30 metru, 48 metru, 124 metru … (Interruzzjonijiet) 

L-INĠ. FREDRICK AZZOPARDI: Jimporta nwaqqfek ftit? S’issa staqsejt mistoqsijiet li mhu se nirrispondik għall-ebda waħda minnhom. Għalfejn? L-ewwel waħda kienet li kkritikajt bidder li inti qed tgħid li qiegħed hemmhekk. It-tieni, qed tikkritika wkoll tip ta’ teknoloġija li teżisti. Jien għedtha diġà, u se nerġa’ nirrepetiha: bl-ebda mod mhu se nikkummenta la fuq bidder u lanqas fuq tip ta’ teknoloġija. Given li kellna l-parir li nħallu the variant option, jekk jien niġi quddiem il-Parlament u ngħid li  immersed tunnel ma tistax issir, inkun qed nikkomprometti l-proċess. 

Jiena m’għandi l-ebda problema li nirrispondi l-mistoqsijiet, imma mhux se nkun qed nirrispondi la fuq bidders u lanqas nikkritika xi tip ta’ teknoloġija partikolari. Qed ngħidlek hekk biex ma tkunx diżappuntat bir-risposti wara. 

IS-SUR DANIEL CILIA: Kollox sew. Il-kumpanija ta’ Hugo Chetcuti hija kumpanija li qatt m’għamlet mina. M’għandix bżonn risposta. Ir-risposta qiegħda hemm. Nafu x’jagħmlu. Dawn jagħmlu l-lukandi. Għalfejn qed insemmi l-punt tagħna bħala NGOs tal-fond tal-baħar? L-uniku mod li tista’ ssir – u din mhijiex opinjoni għax il-ġeoloġija tgħidlek x’inhi hija – hi li jew tgħaddi minn wara Kemmuna, li ma tistax għax hemmhekk huwa parti integru minn taħt il-baħar ta’ Natura 2000, jew tgħaddi minn fuq Kemmuna li wkoll Kemmuna, safejn naf jien, ma tistax tintmiss. 

Bħala ENGOs ninkwetaw li hemm proposta ta’ immersed tunnel, u naħseb anke l-Membri Parlamentari f’din il-Kamra kienu ftit sorpriżi. Din issemmiet minn Luke Chetcuti meta kien għamel press conference, imbagħad qatt ma erġajna smajna bl-immersed tunnel. Illum reġgħet ħarġet din u smajtha kemm-il darba minnek. Naħseb hija l-aktar ħaġa li semmejt kemm ilna hawnhekk. La semmejna l-consortia l-oħra x’għamlu u x’ma għamlux, imma din tal-immersed tunnel kienet sorpriża u kienet l-aktar ħaġa li inti tkellimt fuqha. 

L-INĠ. FREDRICK AZZOPARDI: Naħseb m’intix korrett li tgħid li hija l-aktar teknoloġija li semmejt, u se nikkoreġik. Jien għedt li l-conceptual design li għamilna u inkludejna fil-PQQ mhuwiex immersed tunnel imma huwa a bored tunnel. Għedt ukoll li jeżistu diversi teknoloġiji, u għedt ukoll lill-Onor. Chris Said dwar x’inhuma r-restrictions, fejn l-ewwel trid titlaq mit-tarf tal-Bypass ta’ San Pawl u tgħaqqad fin-network ta’ Għawdex. Dik hija kondizzjoni li qiegħda fit-tender, u jekk huwa immersed tunnel, din trid titlaq minn coast sa coast, filwaqt li bored ma titlaqx minn coast sa coast imma titlaq minn fejn trid fl-art u safejn trid fl-art. Dan għedtu fuq mistoqsija tal-Onor. Ellis u qgħadt attent kif nirrispondih. Semmejt ukoll li ladarba aħna ma kellniex risposta negattiva mingħand l-ERA bilfors kellna nħallu l-option tal-variant, jiġifieri m’intix korrett li tgħid li l-aktar option li semmejt hija tal-immersed tunnel. 

IS-SUR DANIEL CILIA: Skużi, għadek kemm irrepetejt l-istess ħaġa ta’ qabel. Inti għedt li kien hemm specifications, irid jitlaq minn L-Imbordin u jasal sa Ta’ Kenuna. Korrett? Dan għadu kemm qalha. Għalfejn ġiet magħżula kumpanija tal-immersed tunnel jekk ma kenitx qiegħda fil-proposta li għamlu Infrastructure Malta? 

IĊ-CHAIRPERSON: Skużani, Sur Cilia, diġà qallek l-Inġinier Azzopardi. 

IS-SUR DANIEL CILIA: Din hija domanda valida. 

IĊ-CHAIRPERSON: Għandu raġun, ma jistax jirrispondi dawn il-mistoqsijiet. 

IS-SUR DANIEL CILIA: Kollox sew, għandu raġun, imma d-domanda hemm tibqa’. 

IĊ-CHAIRPERSON: Kompli, Sur Cilia. Agħmel punti oħra. 

IS-SUR DANIEL CILIA: Din interessanti kienet. Domanda oħra hi dwar karozzi li se jaqsmu. Inti għedt li m’għandekx id-data. Jien sibt id-data hawnhekk. Infrastructure Malta dejjem semmiet in-numru ta’ 9,000 karozza kuljum biex il-mina tkun feasible. Fl-aħjar sena ta’ qabel il-pandemija, l-2019, bejn Malta u Għawdex għaddew 1,782,909 karozza li użaw il-vapur. Jiġifieri qed ngħidu li jekk biex mina tkun feasible jridu jaqsmu 1,400,000 karozza aktar milli qed jaqsmu bħalissa, jiġifieri qed nitkellmu fuq 3,200,000 karozza. Dawn, Għawdex, fejn se jkunu? Fejn jistgħu jduru? Għawdex m’għandux l-infrastruttura għal dan l-ammont kbir ta’ karozzi. Issa jekk se nimlew Għawdex bħal m’għamiltu l-Marsa flyovers u postijiet oħra, mela veru Għawdex se jispiċċa Malta 2, kif kienet tħobb tgħid il-Ministru għal Għawdex preċedenti, l-Onor. Justyne Caruana. Aħna Għawdex ma rriduhx li jkun Malta 2. I made my point. 

IĊ-CHAIRPERSON: Grazzi, Sur Cilia. Ovvjament ma tistax tippretendi li l-Inġinier Azzopardi jirrispondik għax din mhijiex fil-kompetenza tiegħu li jgħidlek fuq kemm jgħaddu karozzi jew le. Dan huwa punt ta’ policy. L-Inġinier qiegħed hawn biex jirrispondi l-fatti u fuq kif mexa x-xogħol u mhux biex jiddibatti miegħek dawn il-punti. Mhumiex fil-kompitu tiegħu. Lanqas jista’ għax mhuwiex politiku. 

IS-SUR DANIEL CILIA:  Mela se nagħmel domanda, billi hu s-CEO ta’ Infrastructure Malta. Sar studju dwar kif dawn il-karozzi kollha se jaffettwaw lil Għawdex? Iva jew le? Domanda sempliċi ħafna. 

L-INĠ. FREDRICK AZZOPARDI: Filwaqt li semmejtli jekk kellix l-istudji ta’  kemm se jgħaddu karozzi jew kemm huwa antiċipat li jgħaddu karozzi ma kellix fuqi. Il-figura ta’ 9,000 semmejtha għax niftakar. Semmejt ukoll anke kemm qed jiġi antiċipat li se jitilgħu vetturi. Din semmejtha darbtejn, darba minnhom għal mistoqsija tal-Onor. Chris Said, u darb’oħra għal mistoqsija tal-Onor. Kevin Cutajar, fejn għedna li dak li huwa traffic simulation m’għamilnihx biss għall-mina. Aħna qed naraw ukoll il-junctions li jwasslu għal dan il-proġett, u allura f’dak li għandu x’jaqsam traffic impact, iva, jieħdu inkonsiderazzjoni mhux biss il-mina imma anke l-akkwati. 

Għawdex, jekk m’iniex sejjer żball, jieħdu inkonsiderazzjoni kważi kollox għax Għawdex huwa żgħir komparat ma’ Malta, fejn għandek area ikbar. 

IS-SUR DANIEL CILIA: Hemm ċans li narawhom dawn jew mhumiex pubbliċi? 

L-INĠ. FREDRICK AZZOPARDI: Kif ikun lest tkun tista’ tarahom. 

IĊ-CHAIRPERSON: Għandek xi domandi oħra, Sur Cilia? 

IS-SUR DANIEL CILIA: Inħalli f’idejn il-kollegi tiegħi. 

IĊ-CHAIRPERSON: Grazzi. Hemm xi ħadd ieħor mill-NGOs li jridu jagħmlu xi mistoqsijiet? 

IS-SUR GEORGE MARIO ATTARD (Moviment Graffitti): Il-Gvern qal li l-proġett tal-mina se jkun qed jiġi sostnut finanzjarjament mis-sistema tan-noll biss. Ħadd għadu ma jaf kemm se jkun in-noll. Kemm taħsbu li huma realistiċi dawn l-asserzjonijiet li l-proġett tal-mina se jkun awtofinanzjat min-noll u mhux se jkun hemm bżonn ta’ sussidji min-naħa tal-Gvern?
Il-Gvern se jassigura xi forma ta’ capping imposta fuq l-operatur sabiex in-noll jibqa’ raġunevoli u jintlaħaq mill-but ta’ kulħadd? 

IĊ-CHAIRPERSON: Sur Attard, l-Inġinier Azzopardi mhuwiex il-persuna li tiddeċiedi dawn l-affarijiet. Hu qiegħed hawn biex jitkellem dwar it-teknika u l-mod kif inhu ppjanat li ssir il-mina. Ma jistax jiddiskuti kemm se jkun in-noll għax mhuwiex fil-kompitu tiegħu, u naħseb li l-Kumitat kollu jaqbel miegħi f’dan. Se mai inġibu lil xi ħaddieħor hawn, imma mhux l-Inġinier Azzopardi. 

IS-SUR GEORGE MARIO ATTARD: Hija parti minn mistoqsija parlamentari. 

IĊ-CHAIRPERSON: Inġinier Azzopardi, jekk għandek il-fatti tista’ tirrispondih. 

L-INĠINIER FREDERICK AZZOPARDI: Din inutli wieħed idur magħha. Li hu żgur huwa li l-prezz irid ikun realistiku, u għalhekk l-aħħar fażi se tkun il-financial offer li jara li, abbażi tal-volum ta’ vetturi li se jkunu qegħdin jgħaddu, jekk timmultiplikahom b’dak il-prezz, irid, l-ewwel nett, iġib il-kapital u fl-istess ħin jara li jkun hemm kemm il-maintenance kif ukoll l-operat. Iva, fl-aħħar se nispiċċaw bi prezz ta’ toll. Hemmhekk il-Gvern irid jara jekk dan il-prezz huwiex wieħed raġonevoli u aċċettabbli. Finalment huwa l-Gvern li jiddeċiedi jekk ikunx capped jew jagħtix sussidju. Jekk m’iniex sejjer żball, illum il-Gvern jagħti ċertu sussidju għal min jaqsam għal Malta. Mela l-Gvern għandu policy li jmantni jew li jagħti ċerti sussidji lil min jaqsam jekk ikun Għawdxi. Aħna ma nidħlux fuq sussidji. 

Kif qal l-Onor. Refalo, finalment kif ikollok il-bids kollha, il-Gvern irid jiddeċiedi u jara jekk iħossx li għandu jgħin jew le biex dan l-proġett isir. Illum qegħdin kmieni wisq u allaħares niġu f’punt li ngħid ma nistgħux nitfgħu bid b’dan il-prezz. Jekk nagħti indikazzjoni tal-prezz, wieħed jista’ jipponta subgħajh u jgħid li fil-phase 3 tal-proċess b’xi mod ġie identifikat kemm għandu jkun it-toll. Il-Gvern finalment ikun qed jiddeċiedi jekk bħalma qed jagħmel illum jissussidjax jew le. 

IĊ-CHAIRPERSON: Grazzi. Hawn mistoqsijiet oħra? 

IS-SUR GEORGE MARIO ATTARD: S’issa ma ġiet ippubblikata l-ebda informazzjoni dwar kemm se jkun qed jonqos il-ħin tal-ivvjaġġar għall-karozzi permezz tal-mina. Saru studji li jikkonfermaw li meta jiġi implimentat dan il-proġett se jgħin biex jonqos il-ħin tal-ivvjaġġar b’mod sostanzjali għall-karozzi privati, li hija l-aħjar għażla mill-mezzi l-oħra tat-trasport. Dan għax minn kalkoli preliminari, biex il-proġett ikun wieħed finanzjarjament vijabbli, jeħtieġ li jiżdied l-ammont ta’ vetturi li se jaqsmu bejn Malta u Għawdex. Dan ifisser aktar traffiku u konġestjoni fit-toroq. Qed nistaqsi din il-mistoqsija anke fir-rigward tal-istudji li rrefera għalihom l-Inġinier Azzopardi li huma tal-2012. 

L-INĠ. FREDRICK AZZOPARDI: L-ewwel nett, meta saru studji - jekk m’iniex sejjer żball, anke social impact assessment minn Dr Gordon Cordina - instab li l-maġġor parti tan-nies iridu dan il-proġett. Rigward ħin tal-ivvjaġġar, jekk m’iniex sejjer żball, mina bħal din ikollha speed limit ta’ 60 kilometru fis-siegħa. Jekk dan tiddividih bit-tul tal-mina, mela minn fejn Ta’ Kenuna sa ħdejn San Pawl wieħed ikun jaf kemm se jdum biex jaqsam minn naħa għal oħra. 

IS-SUR GEORGE MARIO ATTARD: Jekk tippermettili, il-mistoqsija kienet kemm se jonqos il-ħin tal-ivvjaġġar meta jiġi implimentat il-proġett abbażi tat-traffiku li qed ikompli jiżdied mill-punt li wieħed jidħol fil-mina, jew fil-proċess tat-toroq arterjali biex tasal għall-mina, kemm f’jekk Malta kif ukoll f’Għawdex. Dik kienet il-mistoqsija, u kienet tirreferi għall-futur mhux abbażi tal-istudji li saru fil-passat. 

L-INĠ. FREDRICK AZZOPARDI: Jekk għandek id-distanza u għandek ir-restrizzjoni f’km/h, tista’ taħdem kemm qed tantiċipa li ddum biex taqsam bejn Malta u Għawdex bil-mina. Naħseb illum kulħadd jaf kemm iddum tistenna biex taqsam bil-vapur. Jiġifieri indikazzjoni ta’ kemm se ddum ... M’aħniex se nkunu qed nagħmlu mina li wara sena, sentejn jew ħames snin ma tibqax feasible minħabba l-volum li jgħaddi minnha. Fl-ewwel sena u wara għaxar snin, 20 sena, il-volum li se jkun qed jgħaddi ... Forsi veru li 9,000 vettura wieħed jista’ jarahom ħafna f’ġurnata, imma 9,000 maqsuma f’one lane u one lane, mhumiex ħafna. L-ammont mhuwiex ħafna, jiflaħ one lane u one lane għal perjodu twil ta’ snin. 

IĊ-CHAIRPERSON: Dawn opinjonijiet. Saru studji jew le? 

L-INĠ. FREDRICK AZZOPARDI: L-istudji tat-traffiku saru, qed isiru u meta jkunu konklużi nistgħu nippubblikawhom. F’dak li għandu x’jaqsam ma’ kemm se jkun twil il-ħin tal-ivvjaġġar, dan huwa parti mill-istudji tat-traffiku li qed isiru. X’inhu l-punt tiegħek? Jiġifieri int qed tistaqsi jekk huwiex se jonqos il-ħin? Hemm xi dubju li b’xi mod se nkunu qed nagħmlu mina u l-ħin mhux se jkun qed jonqos? Hemm dan id-dubju? 

IS-SUR GEORGE MARIO ATTARD: Il-punt tal-mistoqsija hu li jkun hemm l-istudji dwar karozzi privati fuq proġettazzjonijiet ta’ meta se jiġi implimentat il-proġett tal-mina tal-karozzi privati li jiġu ppubblikati bil-proġettazzjonijiet xjentifiċi. 

L-INĠ. FREDRICK AZZOPARDI: L-istudji kollha li tlestew huma pubbliċi u poġġejniehom fuq il-website; imma, biex forsi nindirizza l-punt tiegħek, hemm xi biża’ li bil-mina se ddum aktar? Qisek qed tgħidli: Nistgħu nqabblu dak li hemm illum ma’ dak li ġej? L-istudji tat-traffiku se jiġu ppubblikati meta jkunu lesti. Bħalissa hemm xi biża’ jew xi dubju? Forsi qed nimmissja xi ħaġa jien. 

IS-SUR GEORGE MARIO ATTARD: Ovvjament, bħala NGO, l-interess tagħna huwa li jkun hemm studji li jevalwaw l-aħjar mezz ta’ trasport. Hawnhekk qed nitkellmu speċifikament fuq il-karozzi privati li jgħaddu mill-mina.

L-INĠ. FREDRICK AZZOPARDI: Aħna se nkunu qegħdin nippubblikaw, kif diġà ppubblikajna, dawk l-istudji li lestejna, u hemm lista anke l-istudji tat-traffiku li qed issemmi inti. 

IĊ-CHAIRPERSON: Sur Attard, għandek aktar mistoqsijiet? 

IS-SUR GEORGE MARIO ATTARD: Le, grazzi. 

IĊ-CHAIRPERSON: Hemm xi ħadd ieħor mill-NGOs lil jixtieq jagħmel xi mistoqsijiet? 

IS-SA RUTH MERCIECA (Moviment Graffiti): Li xtaqt ngħid huwa li aħna nsibuha daqsxejn ta’ tħassib li l-awtoritajiet qishom waslu għall-konklużjoni li l-mina hija l-aħjar soluzzjoni ta’ konnettività, meta ma sarux studji li jikkomparaw il-mina ma’ alternattivi oħra. Peress li ma sarux dawn l-istudji, kif nistgħu verament naslu għall-konklużjoni li l-proġett tal-mina hija l-aħjar soluzzjoni ta’ konnettività? 

IĊ-CHAIRPERSON: Tista’ tgħidli liema NGO qed tirrappreżenta, jekk jogħġbok? 

IS-SA RUTH MERCIECA: Moviment Graffitti u NGOs oħra li qegħdin fil-koalizzjonoi magħna. 

L-INĠ. FREDRICK AZZOPARDI: Naħseb l-istudji fuq konnessjoni bejn Malta u Għawdex ilhom li bdew snin ilu. Jekk m’iniex sejjer żball bdew taħt il-Ministru Chris Said, jiġifieri kienu qabbdu esperti – uħud minnhom qed nużaw is-servizzi tagħhom anke llum – u saret ukoll diskussjoni fil-Parlament. Ikollna proġetti li mhux neċessarjament naqblu magħhom bħala pajjiż, imma naħseb li fejn jidħol il-proġett tal-mina bejn Malta u Għawdex hemm consensus.  L-analiżi li qed insemmi, il-politiċi għamluha; ġiet diskussa  fit-tul fil-Parlament u d-deċiżjoni li dan il-pajjiż jimxi għall-mina ttieħdet fil-Parlament. Naħseb li l-aktar ħaġa importanti li ssir f’dan l-istadju, Sinjura Mercieca, huwa li naraw li f’dak li għandu x’jaqsam mal-mina tintuża l-aħjar teknoloġija u naraw li jkollna l-aħjar prodott bl-aħjar prezz possibbli. Id-deċiżjoni issa ttieħdet. Naħseb li allaħares niġu f’punt li nieqfu, wara diskussjoni u qbil politiku għal proġett kbir bħal dan. Filwaqt li jista’ jkun hemm aktar diskussjoni, ladarba ttieħdet id-deċiżjoni naħseb li l-pajjiż għandu jimxi ’l quddiem. 

IĊ-CHAIRPERSON:  Sa Mercieca, għandek aktar mistoqsijiet? Le. Mela se ngħaddi għas-Sa Cassar.

IS-SA MARIA GRAZIA CASSAR (Din l-Art Ħelwa): Ħa norbot id-domanda tiegħi ma’ dik tal-kollega tiegħi, Ruth Mercieca. 

IĊ-CHAIRPERSON: Skużani, liema NGO qed tirrappreżenta? 

IS-SA MARIA GRAZIA CASSAR: ‘Din l-Art Ħelwa’ u nifforma parti mill-koalizzjoni ta’ NGOs li qegħdin nirrappreżentaw aħna l-erbgħa. 

IĊ-CHAIRPERSON: Grazzi. Tista’ tkompli. 

IS-SA MARIA GRAZIA CASSAR: Grazzi ta’ din l-opportunità. Naħseb li ladarba domna daqshekk biex bdejna nimplimentaw il-proġett u għadna fil-ħin, huwa fl-interess tal-pajjiż kollu li nieħdu deċiżjoni tajba. Jiġifieri mhux għax ittieħdet deċiżjoni fil-Parlament mingħajr konsultazzjoni pubblika din ma nistgħux inbiddluha. Naħseb  li tmur kontra d-direttivi tal-Unjoni Ewropea u kontra l-Aarhus Convention li ma saritx konsultazzjoni pubblika. Aħna qegħdin hawn biex naraw l-interess tal-Maltin u l-Għawdxin kollha fil-futur. Mela dak hu l-ewwel punt. 

Issa rrid nindirizza lir-rappreżentant ta’ Transport Malta jekk qiegħed hemm. Hemm xi ħadd minn Transport Malta? 

IĊ-CHAIRPERSON: Se jitkellem wara l-Inġinier Azzopardi. 

IS-SA MARIA GRAZIA CASSAR: Nixtieq nindirizza lir-rappreżentant ta’ Transport Malta mhux lill-Inġinier. Grazzi, Inġinier. 

IĊ-CHAIRPERSON: Grazzi. Hawn xi ħadd ieħor mill-NGOs li jixtieq jagħmel mistoqsijiet? Saru ħafna mistoqsijiet dwar jekk allaħares qatt isir xi inċident. Hemm xi studji kif se nilqgħu għal xi inċident li jsir f’din il-mina, għax din hija one lane? 

L-INĠ. FREDRICK AZZOPARDI: X’tip ta’ inċident qed titkellem fuqu? 

IĊ-CHAIRPERSON: Pereżempju, ħabta jew nar. 

L-INĠ. FREDRICK AZZOPARDI: Jekk tinqabad fil-parti tal-mina fejn ikun hemm ħabta, fil-mina stess ikun hemm diversi roundabouts u allura tista’ terġa’ ddawwar u toħroġ. Se jkun hemm diversi lay-bys. Kif semmejt ukoll, fin-nofs hemm il-metru u nofs u anke l-bankini biex il-vetturi jkunu jistgħu jersqu fin-nofs biex tgħaddi l-vettura tal-emerġenza. Mela għandek fejn idawru, għandek il-lay-bys, u għandek ukoll fejn vettura tal-emerġenza tista’ timxi. 

Apparti minn hekk, kif rajna fil-cross section ta’ dik li qegħdin nipproponu bħala conceptual design, hemm ukoll kuridur tal-emerġenza. Imbagħad, kull ċerta distanza, għandek ukoll kmamar fejn bniedem jista’ jistenna b’mod sigur lis-servizzi tal-emerġenza jiġu għax huma totally segregated u jifilħu għan-nar. Meta nitkellmu fuq servizzi tal-emerġenza, f’kull portal se jkollok lis-Civil Protection stazzjonati 24 siegħa, u allura anke hemmhekk l-emerġenza mhijiex kwestjoni li ċċempel u mbagħad jiġu, imma qegħdin diġà fuq il-post. Minn dak il-lat wieħed qed jieħu inkonsiderazzjoni dawn il-preokkupazzjonijiet. 

Rigward dak li semmiet is-Sa Maria Grazia  Cassar dwar il-konsultazzjoni, naqbel magħha mija fil-mija. Jien semmejt il-proċess tal-applikazzjoni tal-ippjanar. Kif ikollna d-disinn finali deċiż, se tkun qed tiġi sottomessa. U hemm l-issue tal-EIA, u allura hemm il-kwestjoni tal-ERA, jiġifieri at that point, bħalma jsir fi proġetti oħra, se jkun hemm il-perjodu ta’ konsultazzjoni mal-istakeholders. Saru wkoll diversi studji u anke questionnaires  fost il-Membri Parlamentari u anke fost il-pubbliku, u minnhom dejjem ħareġ li l-maġġor parti, kemm tal-Maltin kif ukoll tal-Għawdxin, huma favur dan il-proġett. Għalkemm il-maġġor parti huma favur, xorta baqa’ lok għall-konsultazzjoni fil-proċess tal-ippjanar.  

IĊ-CHAIRPERSON: Grazzi. Iktar rimarki? L-Onor. Joseph Ellis.

ONOR. JOSEPH ELLIS: Rigward l-environmental impact assessment ġieli ssemma l-punt li jista’ jkun hemm bżonn, jew hawn min isostni li hemm bżonn ta’ strategic environmental assessment biex isir dan il-proġett. Għandkom xi feedback mill-Awtorità tal-Ippjanar f’dan ir-rigward? Hemm bżonn ta’ strategic environmental assessment jew m’hemmx bżonn? Jekk se jkun hemm bżonn ta’ strategic environmental assessment kemm se jkollu impatt fuq it-timeframes tal-proġett? Din il-mina trid tingħalaq minn żmien għal żmien għall-manutenzjoni. Xi kemm huwa l-perjodu previst li trid tingħalaq għall-manutenzjoni? F’dan il-perjodu Għawdex se jkun iżolat? Ħsibtu fiha din?

L-INĠ. FREDRICK AZZOPARDI: Rigward kemm huwa perjodu li tkun magħluqa m’iniex il-persuna teknika li nista’ ngħidlek; imma Għawdex mhux se jkun iżolat. Fl-ebda ħin il-Gvern ma huwa qed jgħid li s-servizz tal-vapur se jispiċċa. Filwaqt li veru jista’ jkun li ma jibqax il-bżonn tal-vjaġġi kollha li qed isiru llum, il-ħsieb tal-Gvern – almenu safejn naf jien – hu li l-vapur xorta se jibqa’ bi vjaġġi limitati.

Rigward strategic environmental assessment, hemm dikussjonijiet għaddejjin mal-focal point tal-istrategic environmental assessment. Meta sar it-transport masterplan kien sar strategic environmental assessment. Waħda mid-29 miżura li hemm fit-Transport Masterplan hi l-bżonn li fil-pajjiż ikun hemm konnessjoni ta’ road network bejn Malta u Għawdex. Mela meta kien sar strategic environmental assessment diġà kien identifikat fit-Transport Masterplan il-bżonn ta’ din il-konnessjoni bejn Malta u Għawdex. Għalkemm għidna dik, qegħdin f’diskussjonijiet mal-focal point tal-istrategic environmental assessment ukoll, peress li bħalissa qegħdin isiru studji biex jiġi aġġornat it-Transport Masterplan, u allura mhux eskluż li din tkun maqbuda miegħu. Allura anke l-istrategic environmental assessment jiġi aġġornat biex jikkunsidraw din ukoll. Għalkemm jinvolvi iktar studji u xogħol, m’aħniex naraw li b’xi mod se jimpatta l-proġett. 

IĊ-CHAIRPERSON: Grazzi. Iktar rimarki? (Onor. Membri: le) Nirringrazzjak tal-kontribuzzjoni tiegħek lil dan il-Kumitat.

Bil-permess tal-Kumitat, nistieden lis-Sur Kevin Farrugia, Chief Operating Officer u Deputy CEO ta’ Transport Malta, sabiex jagħmel l-intervent tiegħu. 

IS-SUR KEVIN FARRUGIA (Chief Operating Officer u Deputy CEO, Transport Malta): Kif kulħadd jaf, il-Gvern ftit ġimgħat ilu ħabbar li l-fast ferry service bejn Għawdex u Malta se jkun liberalizzat. Huwa wkoll previst li s-servizz jibda fl-1 ta’ Ġunju 2021. Kif għidt, ma kienx hemm tenders, imma l-Gvern iddeċieda li jilliberalizza s-settur, u ma jkunx hemm esklussività għal ebda operatur. Bħalissa Transport Malta qiegħda tilqa’ n-nies li huma interessati li joffru s-servizz. Bħalissa hemm żewġ operaturi li inizjalment se jkunu qed joffru s-servizz. Hemm min se jkun qed joffri s-servizz b’bastiment wieħed,  u hemm min huwa interessat li joffri s-servizz b’żewġ bastimenti wkoll. B’bastimenti hawnhekk qed nirreferu għal high speed crafts. 

Qegħdin ukoll f’diskussjonijiet fuq l-iskeda li se tkun qed topera u fuq in-numru ta’ vjaġġi. Bħalissa qegħdin naraw li għandu jkun hemm madwar 16-il vjaġġ fil-ġurnata għal kull ferry operator. Il-ħinijiet huma bejn is-6.00 a.m. u l-10.00 p.m. Kull vjaġġ qegħdin nipprevedu li jieħu 45 minuta. Fi tmiem il-ġimgħa, qegħdin nitkellmu fuq estensjoni tas-servizz li flok jieqaf fl-10.00 p.m., jieqaf fis-2.00 a.m. 

Għal dan kollu bħalissa għaddejjin bix-xogħlijiet tagħna fil-Port il-Kbir, fejn Ta’ Liesse, u anke l-Imġarr f’Għawdex, b’investiment li se jqarreb iż-€2 miljun. Il-landing places, wieħed ġewwa l-Imġarr u l-ieħor il-Belt, mhux se jkunu fuq bażi ta’ esklussività imma se jkunu bi priority boarding. L-Awtorità qiegħda wkoll f’diskussjonijiet mal-public transport operator, ma’ Malta Public Transport Ltd li topera tal-linja, biex inqabblu l-iskeda tal-fast ferry mar-rotot tat-trasport pubbliku. Qegħdin ukoll f’diskussjoni biex ikun hemm link direttament għal Mater Dei, għall-Università u anke għall-MCAST. Qegħdin ukoll f’diskussjonijiet biex min juża l-fast ferry ikun eleġibbli għal aċċess b’xejn għal-lift tal-Barrakka biex ikun jista’ jidħol il-Belt għal konnettività aħjar. 

Huwa importanti li ngħidu li l-Awtorità f’dan il-każ mhijiex tirregola l-ħlas dovut. Qegħdin inħallu s-suq isuq. In-nollijiet se jkunu fuq bażi ta’ kompetizzjoni bbażati fuq id-demand. Kif għedt, għadna għaddejjin b’diskussjonijiet u bi preparamenti, u qed nistennew li nagħlqu kollox fil-ġranet li ġejjin.

IĊ-CHAIRPERSON: Grazzi. Hawn rimarki? L-Onor. Kevin Cutajar.

ONOR. KEVIN CUTAJAR: Grazzi ħafna tal-preżentazzjoni tiegħek, Sur Farrugia. Rigward il-fast ferry naħseb li l-ewwel domanda u l-iktar domanda li qed jistaqsu l-Għawdxin – jekk tista’ tirrispondini, dejjem – hi jekk hux se jkun hemm sussidju min-naħa tal-Gvern fuq il-prezz għal min huwa Għawdxi u jaqsam minħabba xogħol, studju, sptar, eċċ, lejn Malta.

IĊ-CHAIRPERSON: Grazzi. Il-Ministru għal Għawdex.

ONOR. CLINT CAMILLERI (Ministru għal Għawdex): Proprju kif ħabbarna dakinhar li għidna li se jkun suq liberalizzat, kemm l-istudenti kif ukoll il-ħaddiema li preżentament jibbenefikaw minn grants – jekk m’iniex sejjer żball, tal-ħaddiema jingħataw kull sitt xhur - se jibqgħu jieħdu dawn il-grants, kemm jekk tagħżel li tmur bil-fast ferry, kif ukoll jekk tmur bil-Gozo Channel. Preżentament għandna l-Gozo Channel. Ġaladarba jibda jopera l-fast ferry jekk tuża l-fast ferry inti se tkun intitolat għall-istess grants.

Żgur li hemm ix-xewqa li wieħed ikun jaf kemm se jkun il-prezz biex wieħed juża l-fast ferry. Peress li huwa suq liberalizzat, il-Gvern m’għandux din l-informazzjoni; però żgur li ftit qabel li se jibda jopera dan is-servizz il-pubbliku se jkollu din l-informazzjoni. Jista’ jkun li l-prezz ivarja minn kumpanija għall-oħra. Jista’ jkun hemm ukoll prezzijiet differenti jekk tużax is-servizz tal-fast ferry combined ma’ servizzi oħrajn, bħat-trasport pubbliku, eċċ. Jista’ jkun hemm pakketti sħaħ għal dan is-servizz. Wieħed ikun jaf dawn il-prezzijiet jew dawn il-pakketti li se jkunu offerti mhux biss lill-Għawdxin imma lil dawk kollha li jużaw dan is-servizz, ġaladarba l-kumpaniji differenti jkunu qed iħabbru kemm l-iskeda tagħhom kif ukoll il-prezzijiet tagħhom, u jekk f’dan il-prezz ikunx hemm arranġamenti ma’ mezzi ta’ trasport oħra sabiex wieħed jinqeda b’pass veloċi u kordinat.

ONOR. KEVIN CUTAJAR: Allura għandi nifhem li mhux se jkun hemm capping fuq il-prezz għall-Għawdxin minħabba li hemm kompetizzjoni. Jien qed nifhem sew li jekk anke wieħed jaqsam kuljum bejn Malta u Għawdex, il-grant se jkun qiegħed jingħata biex jagħmel tajjeb għall-ispejjeż marbuta mal-fast ferry? 

ONOR. CLINT CAMILLERI: Jekk m’iniex sejjer żball, bħalissa l-ħaddiema li jaħdmu ġewwa Malta – u ħafna minnhom jaqsmu ta’ kuljum – jingħataw grant ta’ madwar €650 fis-sena li tkopri l-ispejjeż tal-vapur u spejjeż oħrajn tat-trasport anke fil-gżira ta’ Malta. Jekk inti flok tuża l-vapur se tuża l-fast ferry u modi oħra ta’ trasport, dawn l-istess persuni huma intitolati għal dan l-istess grant.

ONOR. KEVIN CUTAJAR: Sewwa.

ONOR. CLINT CAMILLERI: Mhux se jkun capping. Forsi ma nkunx prużuntuż jekk ngħid li huwa mbagħad fl-interess tal-istess kumpaniji li se joperaw dan is-servizz li jkollhom servizz kompetittiv. Huwa fl-interess tagħhom li l-Għawdxin jagħżlu dan is-servizz u mhux servizz ieħor. Nemmen li kulħadd se jkun qed jagħmel il-homework tiegħu sabiex persuna ma tibqax tuża s-servizz tradizzjonali imma tagħżel is-servizz tagħhom. Se jkunu żewġ kumpaniji li huwa wkoll fl-interess tagħhom li jattiraw bl-aħjar mod lill-konsumaturi biex jużaw is-servizz tagħhom. Naħseb li nkunu nistgħu nirrispondu dawn il-mistoqsijiet fid-dettall ġaladarba jibda jopera s-servizz, jew ġaladarba l-kumpaniji rispettivi jħabbru l-pakketti, in-nollijiet u l-iskeda ta’ ħinijiet.

ONOR. KEVIN CUTAJAR: Sur Farrugia, jien qed nifhem sew li waħda mill-kumpaniji se topera b’iktar minn bastiment wieħed?

IS-SUR KEVIN FARRUGIA: Iva, minn informazzjoni li għandi s’issa, jista’ jkun hemm kumpanija waħda minnhom li topera b’iktar minn bastiment wieħed fl-immedjat.

ONOR. KEVIN CUTAJAR: Fhimtek. Peress li inti għidtilna li se jkun hemm priority boarding, jiġifieri min jasal l-ewwel jirkeb? Qed nifhem sewwa?

IS-SUR KEVIN FARRUGIA: Kieku l-Gvern ħareġ tender jew request for proposal (RFP), kien jagħti konċessjoni lil xi ħadd biss u allura hemmhekk ikollok esklussività għas-servizz. Min-naħa l-oħra, jekk tħalli s-suq liberu, kif għamilna, u jkollok il-priority berthing. Hemm skeda wkoll li xħin imissek is-slot tiegħek, inti tidħol tħott u tgħabbi.

ONOR. KEVIN CUTAJAR: Skużani. Forsi ma spejgajtx sewwa jien. Id-domanda tiegħi qiegħda iktar għall-passiġġieri. (Interruzzjonijiet) Berthing, qal? Skużani qabel fhimtek “boarding”. Mela, la qegħdin fuqha, ħalli nistaqsik fuqha. Fil-Port tal-Imġarr se jkollna, għandi nifhem jien, minn tnejn sa erba’ bastimenti. Jista’ jkun hemm tnejn fl-istess ħin fil-Port tal-Imġarr. Kif se tiġi indirizzata l-problema tal-ispazju ġol-Port tal-Imġarr peress li għandna l-vapuri tal-Gozo Channel ukoll?

IS-SUR KEVIN FARRUGIA: Jiddependi mill-iskeda. Aħna qed ngħidu 16-il traġitt kull operatur. Però bħalissa dettall tal-iskedi għad m’għandniex eżatti kif se jkunu. Għandna bidu, għandna tmiem, imma m’għandniex id-dettall tan-nofs. Ma tantx nista’ nwieġbek eżatti illum. Iktar ‘l quddiem nemmen li din l-informazzjoni tkun f’idejna. Rigward spazju, qegħdin nimmarkaw żona fejn illum hemm il-bastimenti tal-Forzi Armati. Qegħdin naraw kif nistgħu nisfruttaw iż-żona bl-aħjar mod possibbli biex jitrakkaw żewġ bastimenti. 

ONOR. KEVIN CUTAJAR: Żewġ bastimenti fl-istess ħin ġol-Port tal-Imġarr?

IS-SUR KEVIN FARRUGIA: Mhux bilfors fl-istess ħin, għax għandek skeda. Naħseb li l-operaturi huma wise biżżejjed. Qed nitkellmu dwar   business community li jħarsu lejn il-kummerċ. Naħseb li wieħed jara kif l-aħjar iqassam l-iskedi biex jimmassimizza d-dħul tiegħu. Qed nippjanaw biex ikun hemm żewġ mollijiet kull naħa, kemm il-Belt Valletta kif ukoll Għawdex, jekk dejjem ikun possibbli. Il-miri tagħna huma dawk.

ONOR. KEVIN CUTAJAR: Allura għandi nifhem li jsir kordinament mal-Gozo Channel ukoll.

IS-SUR KEVIN FARRUGIA: Bilfors. Il-port huwa li huwa. Ma nistgħux inġebbduh jew inkabbruh. Il-kordinament mhux biss irid isir mal-Gozo Channel imma anke mal-operaturi turistiċi li hemm fiż-żoni. Ma ninsewx xi traffiku jkun hemm fis-sajf ta’ bastimenti li joperaw fis-settur turistiku. Insiha l-COVID-19; irridu nħarsu lejn iż-żmien ta’ wara l-COVID-19.

ONOR. KEVIN CUTAJAR: Ħa mmur lura fuq il-boarding. Meta kien hemm il-catamaran qabel, is-sistema tal-boarding kienet li kif jimtela, jieqaf jgħabbi, jingħalqu l-bibien u jitlaq. Se nkunu qegħdin naħdmu bl-istess tip ta’ sistema?

IS-SUR KEVIN FARRUGIA: Jekk se jkollok skeda, le. L-iskeda trid tiġi rispettata. Naħseb li hemmhekk wieħed irid jenfasizza li l-iskeda tkun rispettata.

ONOR. KEVIN CUTAJAR: Bħala ammont ta’ passiġġieri kemm se jkun jesa’ vapur jew bastiment?

ONOR. CLINT CAMILLERI: Mill-memorja, però kkoreġuni jekk żbaljat, minimu biex joperaw dan is-servizz kull bastiment irid ikollu kapaċità ta’ bejn 200 u 250. Jista’ jkun hemm kumpaniji li jiddeċiedu li joperaw fuq bażi ta’ first come, first served. Jista’ jkun hemm ukoll sistemi oħrajn fejn ikun hemm pre-booking. Però dawn id-dettalji lanqas bħala Gvern ma għandna għax fl-aħħar mill-aħħar se jkun servizz offrut mis-suq ħieles. 

Hawnhekk nappella liż-żewġ kumpaniji li huwa fl-interess tagħhom li joffru servizz tajjeb, spedit u servizz li jkun komdu għal dawk li se jużawh. Huwa fl-interess tagħhom li jkollhom market share minn dawk li jużaw dan is-servizz. Huwa fl-interess tagħhom li kumpanija jkollha x-share tagħha iktar minn ħaddieħor. Se jkunu f’kompetizzjoni flimkien u nemmen li dan se jwassal għal prodott u għal servizz tajjeb. Dan inkunu nistgħu nitkellmu fuqu iktar meta jkollna d-dettalji dwar l-offerti, il-pakketti u s-sistemi tagħhom. Wieħed imbagħad jitħalla fil-libertà sabiex jagħżel hu liema servizz huwa l-iktar addattat għalih. 

Jista’ jkun li individwi xorta se jibqgħu jagħmlu l-għażla tal-Gozo Channel, waqt li oħrajn forsi jaqblilhom sistema ta’ kumpanija waħda tal-fast ferry, jew inkella jkun jaqblilhom is-sistemi u l-offerti ta’ kumpanija oħra tal-fast ferry. Nemmen li kumpaniji privati jagħmlu l-analiżi tagħhom sabiex joffru servizz mill-aħjar possibbli u fl-istess ħin ikun jistgħu jgawdu iktar introjtu.

ONOR. KEVIN CUTAJAR: Aħna l-persuni b’diżabilità diġà għandna xogħfa bil-vapur ‘Nikolaus’ li sal-lum il-ġurnata mhuwiex vapur aċċessibbli. Min iċċertifika l-aċċessibilità ta’ dawn il-bastimenti? 

IS-SUR KEVIN FARRUGIA: Nifhem li l-vapuri li joperaw jew li se jkunu se joperaw se jkunu ċertifikati mingħand min għandu jiċċertifikahom.

ONOR. KEVIN CUTAJAR: Jiġifieri?

IS-SUR KEVIN FARRUGIA: Fil-ġarr tal-passiġġieri nemmen li għandhom ikunu ċertifikati li jistgħu jindirizzaw persuni bi bżonnijiet speċjali.

ONOR. KEVIN CUTAJAR: Jien qed nistaqsik din id-domanda għax fuq il-vapur ‘Nikolaus’ kulħadd farfar. Is-CRPD qalet li mhijiex hi. Transport Malta jidher li farfret ukoll, u Allajbierek ħadd ma huwa responsabbli. Għalhekk qed nistaqsik din id-domanda. Għalija, bir-rispett kollu lejk, li tgħidli jiċċertifikahom min għandu jiċċertifikahom mhijiex risposta.

IS-SUR KEVIN FARRUGIA: Naħseb li bħala awtorità, Transport Malta hija responsabbli li tara li l-vapuri jkunu ċertifikati kif suppost. Jekk ir-regolamenti jitolbu – kif nifhem li jitolbu – li jkunu ċertifikati biex jindirizzaw il-ħtiġijiet ta’ persuni bi bżonnijiet differenti, għandhom ikunu hekk.

ONOR. KEVIN CUTAJAR: Nittama.

IS-SUR KEVIN FARRUGIA: Jaqbel ukoll għall-operaturi kummerċjali li jaraw li l-bastimenti tagħhom ikunu compliant ukoll.

ONOR. KEVIN CUTAJAR: Fil-każ tan-‘Nikolaus’ ma kienx hekk.

IS-SUR KEVIN FARRUGIA: Ma nistax inwieġeb fuq in-‘Nikolaus’.

ONOR. KEVIN CUTAJAR: Qed ngħidlek għax diġà għandna xogħfa.

IS-SUR KEVIN FARRUGIA: Nista’ nwieġeb fuq il-fast ferry.

ONOR. KEVIN CUTAJAR: Nittamaw li jkunu aċċessibbli. Grazzi.

ONOR. JOSEPH ELLIS: Veru li n-‘Nikolaus’ mhuwiex aċċessibbli. Dan jaqa’ wkoll fil-kompetenza tagħkom, għax wara kollox il-Public Service Obligation Agreement tal-Gozo Channel ma’ Transport Malta ġie ffirmat. Ma naħsibx li tistgħu taħslu jdejkom u tgħidu: Aħna fuq in-‘Nikolaus’ m’għandniex x’naqsmu.

IS-SUR KEVIN FARRUGIA: M’iniex naħsel idejja. Qiegħed nirrispondi l-mistoqsijiet kollha li qegħdin tistaqsuni. Id-diskussjoni hija fuq il-fast ferry u jiena ġejt ippreparat fuq il-fast ferry. M’iniex ippreparat fuq x’ġara rigward in-‘Nikolaus’ u dwar kif kien jew ma kienx ċertifikat.

ONOR. JOSEPH ELLIS: Ġibu lil xi ħadd ieħor iwieġeb. Il-Ministru.

IS-SUR KEVIN FARRUGIA: Sfortunatament il-Harbour Master mhuwiex qiegħed miegħi għax kien indispost minħabba raġunijiet ta’ saħħa. M’iniex daqshekk tekniku u kompetenti biex inwieġeb. Però jekk trid, nista’ nwieġeb iktar tard; mhux illum, għax m’iniex ippreparat.

ONOR. JOSEPH ELLIS: Grazzi. Jingħad li r-rotta ġiet liberalizzata. Peress li l-Public Service Obligation Agreement (PSOA) li hemm bejn Transport Malta u l-Gozo Channel jirrigwarda l-unika rotta li hija esklussiva għall-Gozo Channel, bejn iċ-Ċirkewwa u l-Imġarr, eżattament x’ġie liberalizzat li qabel ma kienx liberalizzat?

IS-SUR KEVIN FARRUGIA: Fil-passat naħseb li kien hemm tliet tentattivi mill-ministeru tat-trasport, minn Transport Malta, u minn xi ħadd ieħor – qabel iż-żmien li kont hemmhekk jiena – biex toħroġ tender jew RFP għas-servizz. Meta tagħmel hekk is-servizz ikun esklussiv. Min rebaħha jrid joperah hu. Din id-darba l-Gvern iddeċieda li ma joħroġx talba għal operatur wieħed biex ikun hemm rebbieħ wieħed, imma ħalla s-suq isuq, u jekk ikun hemm it-tielet operatur, ir-raba’ operatur, il-ħames operatur, jista’ ġustament jagħmel ir-rotta bi skeda u bi prezzijiet li jidhirlu li għandu jagħmel. B’hekk tikkrea kompetizzjoni. Jidher li dan il-mudell ħadem, għax flok grupp interessat wieħed, hemm żewġ entitajiet li huma interessati li joffru s-servizz. Ma neskludux li jkun hemm iktar. Għal dak qegħdin nirreferu meta ngħidu li r-rotta ġiet liberalizzata.

ONOR. JOSEPH ELLIS: Iva, imma li semmejt inti kienet talba mill-Gozo Channel ħalli jkollha partner magħha sabiex eventwalment tkun tista’ titfa’ l-offerta għall-PSOA il-ġdid li jrid f’xi ħin jew ieħor jiġi stabbilit għas-servizz bejn Malta u Għawdex. Safejn naf jien, qatt ma ħarġet PSOA għal fast ferry biss bejn il-Port il-Kbir u l-Imġarr.

IS-SUR KEVIN FARRUGIA: M’għandix id-dettalji eżatt, però naf li kien hemm diversi tentattivi sabiex ikun hemm din it-tip ta’ konċessjoni. Issa jekk huwiex partnership mal- Gozo Channel, jekk hux għal rasha ma nistax ngħid, imma saru numru ta’ tentattivi u dejjem spiċċaw battalji legali. Naħseb li l-Gvern kien għaqli li jekk hemm dan l-interess kollu sabiex jiġi operat dan is-servizz, minflok neskludu lil xi ħadd, niftħu s-suq u min huwa interessat ikun jista’ japplika. Ħarġu numru ta’ kundizzjonijiet jew parametri min-naħa tal-Harbour Master u min-naħa ta’ Transport Malta biex wieħed jopera dan is-servizz. 

Forsi wara kulħadd għaref, imma minkejja kollox, fl-1 ta’ Ġunju għandna commitment li dan se jibda jopera. Fil-bidu kien hawn min huwa xettiku. Jista’ jkun li jien stess kont xettiku jekk hijiex se taħdem, imma fi ftit jiem indunajna li se tkun qed taħdem għaliex kellna l-konferma ta’ żewġ operaturi li lesti li joffru dan is-servizz. Hija xi ħaġa pożittiva ferm. Jekk fil-passat forsi kien hemm l-intoppi, il-problemi jew ħaġa jew oħra li minħabba fihom ma setgħetx issir, illum il-ġurnata konna mill-iktar trasparenti. Meta rajna li hemm operaturi li jixtiequ bis-saħħa kollha li joperaw dan is-servizz, minflok eskludejna lil xi ħadd jew tajna konċessjoni lil xi ħadd, illiberajna s-suq, biex min iżomm dawn iċ-ċerti kundizzjonijiet, dawn iċ-ċerti standards, dawn iċ-ċerti parametri jkun jista’ jopera dan is-servizz. Naħseb li hija xi ħaġa pożittiva ferm li flok operatur wieħed biss, se jkollna tnejn li joperaw dan is-servizz. 

Iżjed minn hekk jiena kovint li dan se jkun ifisser prezzijiet iktar vantaġġużi għall-konsumatur, għaliex fejn hemm il-kompetizzjoni żgur li l-operaturi privati se jagħmlu dak kollu possibbli sabiex jattiraw kemm jista’ jkun klijenti għas-servizz tagħhom.

ONOR. JOSEPH ELLIS: Qed nara l-problema li l-mentalità tal-Gvern hija li s-suq isuq. Din kienu għallmuhielna fl-ewwel lezzjonijiet tal-economics li, pereżempju, f’ċertu ħin fuq it-televiżjoni jkun hemm ħafna cartoons, għax dak il-ħin hemm is-suq tal-cartoons, u programmi oħra kważi ma jkun hemm xejn. Kif qiegħda s-sistema ma hemm l-ebda impożizzjoni ta’ minimu ta’ servizzi li dawn l-operaturi jridu jipprovdu. Nibża’ – u jalla nkun żbaljat – li wara l-entużjażmu inizjali, wara li l-operaturi se jeżaminaw is-suq, nispiċċaw li dawn inaqqsu s-servizzi u jagħmluhom fil-faxxi ta’ ħin li l-iktar li jirrendu, għaliex ovvjament ma hemm l-ebda kundizzjoni u impożizzjoni min-naħa tal-Gvern jew ta’ Transport Malta dwar x’inhuwa l-minimu ta’ servizzi li jridu joperaw bejn Malta u Għawdex. Qed nassumi sew li ma hemm l-ebda minimu?

ONOR. CLINT CAMILLERI: Rigward is-servizz minimu se jkun qiegħed iwieġeb b’mod dettaljat is-Sur Kevin Farrugia – li minn hawn ukoll irrid nirringrazzjah, kif ukoll lil dawk kollha li jaħdmu ma’ Transport Malta, tal-ħidma f’dawn l-aħħar xhur sabiex ix-xogħol ikun kordinat u sabiex is-servizz ikun ta’ suċċess. 

Jien assolutament ma naqbilx miegħek. L-għan tagħna bħala Gvern hu li nagħtu servizz aħjar, servizz spedit u nagħtu iktar kumdità lill-Għawdxin, b’mod partikolari dawk li jaqsmu ta’ kuljum, għax-xogħol jew għall-edukazzjoni tagħhom.  
 
Jekk wieħed joqgħod jaħseb, dan is-servizz joffri  ħafna vantaġġi fejn jidħol turiżmu. Jiġifieri jien nemmen li l-kumpaniji li se jkunu qegħdin joperaw fis-servizz se jkunu qegħdin ukoll iħarsu lejn il-potenzjal turistiku li jista’ jiġi lejn Għawdex, jew niċeċ ta’ turiżmu li forsi qabel ma kenux jaqsmu lejn Għawdex. Forsi se nkun qiegħed ngħaġġel, imma naħseb li jistgħu jiġu numru ta’ turisti li jkunu ġejjin minn Sqallija u mill-cruiseliners, u anke turisti li huma stazzjonati ġewwa l-Belt jew fi bnadi oħra ta’ Malta. Dawn ikunu jistgħu jużaw dan is-servizz fl-off peak hours għall-Għawdxin. Hemmhekk se jidħlu l-kreattività u l-moħħ tan-negozjant li se jipprova jimmassimizza dan kollu, li mbagħad minnu se jkun qiegħed igawdi Għawdex, apparti li se jkunu qed jinqdew il-bżonnijiet tal-Għawdxin, tal-istudenti u tal-ħaddiema. Nerġa’ ngħid li dak huwa l-għan prinċipali tagħna, imma nemmen li se nkunu qed nattiraw ukoll aktar turiżmu lejn il-gżira Għawdxija minħabba dan is-servizz li jopera minn post differenti li jista’ jittargitja turisti differenti. 

Għaldaqstant, jien ma nemminx bħalek, anzi, nemmen bil-kontra. Inti taħseb li se jibdew inaqqsu s-servizz għaliex forsi jkun hemm ħinijiet li mhumiex profitable. Żgur li l-Għawdxin se jużawh l-aktar filgħodu kmieni biex imorru għax-xogħol jew għall-edukazzjoni tagħhom, u forsi jintuża wkoll imbagħad biex jirritornaw bejn it-3.00 p.m. u s-6.00 p.m. Però fis-sigħat in between żgur li se jkun jagħmel ħafna sens – u nemmen li kumpanija privata qegħda tħares żgur lejn dan il-potenzjal – li jagħmlu vjaġġi oħrajn li jistgħu jkunu anke bi prezzijiet differenti, għaliex wieħed irid jagħraf is-suq tiegħu u jagħraf il-potenzjal li jista’ joħloq b’dan is-servizz. Nemmen li mhux se jkunu qed inaqqsu s-servizz imma se jkunu qegħdin iżiduh. 

Naħseb ukoll li l-issue se tkun sabiex ikunu jistgħu jużaw il-berths bejniethom biex iniżżlu u jgħabbu n-nies. Kuntrarju għal dak li qed tgħid inti, din se toħloq opportunità kbira b’mod speċjali f’dak li għadni kemm semmejt li, filwaqt li se nkunu qegħdin naqdu l-bżonnijiet tal-Għawdxin, f’ħinijiet partikolari u fil-ħinijiet l-oħrajn jużawh persuni oħrajn.  Inħalli f’idejn is-Sur Kevin Farrugia sabiex jitkellem fuq il-minimum request min-naħa ta’ Transport Malta.

IS-SUR KEVIN FARRUGIA: Biex inżid ma’ li qal il-Ministru ngħid li ma rridux ninsew l-investiment u l-kompetizzjoni. Dan mhuwiex investiment żgħir li l-operaturi se jkunu qed jagħmlu, b’mod speċjali jekk ikollhom iktar minn bastiment wieħed. Dawn huma bastimenti li jiswew il-flus. Hemm ukoll il-commitment tal-Awtorità u tal-Gvern ċentrali rigward l-investiment ta’ €2 miljun li qed naħsbu li se jkollna biex nirranġaw l-mollijiet. Il-commitment tal-Awtorità u tal-Gvern biex is-servizz iseħħ hemmhekk qiegħed. Aħna se ninvestu €2 miljun u qegħdin naraw li l-mollijiet tagħna jkollhom capacity tajba għall-berthing ukoll. Jiġifieri ma tantx nara li se jkun każ fejn għall-bidu jkun hemm ħafna entużjażmu, imbagħad inaqqas.

Rigward ħinijiet, aħna qed nagħmlu forma ta’ kundizzjoni meta ngħidu li s-servizz ikun bejn is-6.00 a.m. u l-10.00 p.m.; qed ngħidu wkoll li jrid ikun hemm ukoll 16-il vjaġġ minn kull operatur, jiġifieri hemm bażi u li l-vjaġġ ma jkunx qed jaqbeż il-45 minuta. Il-kelma “kontroll” mhijiex il-kelma adatta, imma hemm din it-tip ta’ gwida tal-Awtorità.

ONOR. JOSEPH ELLIS:  Jiġifieri inti qed tikkonferma li l-liċenzja ...

IS-SUR KEVIN FARRUGIA: M’hemmx liċenzja. Toħroġ il-licence li jistgħu joperaw, u dawn diġà ħaduha l-commercial licence. Mhux se jkun hemm liċenzja għal dan is-servizz partikolari; għandhom liċenzja ġenerali.

ONOR. JOSEPH ELLIS: Għandhom jew m’għandhomx kundizzjoni li joperaw 16 il-vjaġġ bejn is-6.00 a.m. u l-10.00 p.m?

IS-SUR KEVIN FARRUGIA: Iva, u fil-weekend – mhux il-Ħadd biss – is-servizz jiġi estiż sas-2.00 a.m.

ONOR.JOSEPH ELLIS: Kont sorpriż li inti qed tgħid li l-Gvern se jinvesti €2 miljun. Hawnhekk għandi quddiemi press release li nħarġet fis-26 ta’ Frar fejn intqal li:

“Il-Gvern se jinvesti €5 miljun fl-infrastruttura marittima u jilliberalizza bl-aktar mod trasparenti u komplet biex l-operaturi interessati joffru s-servizz tal-fast ferry dirett għall-passiġġieri biss bejn l-Imġarr Għawdex u l-Belt Valletta.”  

Ovvjament, li ffrankajna €3 miljun hija xi ħaġa pożittiva!

IS-SUR KEVIN FARRUGIA: Dawn huma allokati biex is-servizz ikun jista’ jibda jopera fl-1 ta’ Ġunju 2021 kif inhu mwiegħed.  Ma neskludux li nonfqu iktar, u ovvjament qed nieħdu l-eżempju ta’ Għawdex fil-bidu fejn se jkollna temporary structures biex jilqgħu n-nies ġo fihom.  Wara, wieħed irid jinvesti f’binjiet iktar tajbin biex jilqgħu n-nies fihom.  Jiġifieri l-initial investment ta’ qabel l-1 ta’ Ġunju 2021 biex is-servizz jibda jopera huwa ta’ bejn wieħed u ieħor €2 miljun.   

ONOR. JOSEPH ELLIS: It-terminal li hemm fl-Imġarr mhux se jintuża minn dan is-servizz?

IS-SUR KEVIN FARRUGIA: Għadu mhuwiex deċiż x’se jintuża. Imma jrid ikun hemm waiting areas. Ma ninsewx li aħna qed nippjanaw li l-bastimenti jidħlu fejn illum hemm il-Forzi Armati.

ONOR. CLINT CAMILLERI: Biex inżid fuq dak li qed jgħid is-Sur Farrugia, bħalissa għaddej ix-xogħol ġewwa l-Imġarr kif ukoll ġewwa l-Belt Valletta għall-mooring ta’ dawn il-fast ferries. Hemm ukoll proġettat li jsiru l-istrutturi neċessarji sabiex in-nies ikunu jistgħu jistennew fihom. Is-servizzi ta’ fast ferry u tal-Gozo Channel huma distinti, jiġifieri hemm is-servizz tal-Gozo Channel u se jkun hemm is-servizz tal-fast ferry. Il-Gvern huwa kommess li jibda dan is-servizz mill-1 ta’ Ġunju 2021 u dik id-data se nżommuha.

ONOR. JOSEPH ELLIS: Qabel mal-Gvern ħa din id-deċiżjoni sar xi tip ta’ market analysis? 

IS-SUR KEVIN FARRUGIA: Iva, il-market analysis għamilnieh anke l-ewwel darba li ħriġna sejħiet pubbliċi oħrajn. Anke l-ekonomista Dr Cordina wkoll għamel xi studji. Iva, l-istudji saru.

ONOR. JOSEPH ELLIS: Tista’ tgħidilna allura għaliex dan is-servizz ġie limitat għall-passiġġieri biss? X’kienet ir-raison d’etre li jiġi limitat għall-passiġġieri biss?

IS-SUR KEVIN FARRUGIA: Naħseb li kienet deċiżjoni politika.

ONOR. JOSEPH ELLIS: Jiġifieri din id-deċiżjoni ma ħarġitx mill-market analysis li għamiltu?

IS-SUR KEVIN FARRUGIA: Il-brief tiegħi dejjem kien li jkun servizz għall-passiġġieri. Qatt ma kont involut fi studji dwar bastimenti li jġorru l-vetturi, imma passiġġieri biss.

ONOR. JOSEPH ELLIS: Jiġifieri l-istudji saru biss dwar ġarr ta’ passiġġieri?

IS-SUR KEVIN FARRUGIA: Iva. Għar-rigward ta’ dan li qed nitkellmu dwaru llum bħala fast ferry service u għar-rigward ta’ Transport Malta.

ONOR. JOSEPH ELLIS: Inkun korrett jekk ngħid li operatur partikolari li se jopera se juża bastimenti li jieħdu wkoll il-karozzi?

IS-SUR KEVIN FARRUGIA: Aħna qegħdin nanalizzaw it-talbiet li għandna quddiemna, però jekk qed tara x’se joffru, għadu mhux ċert eżatt.

ONOR. JOSEPH ELLIS: Iva jew le? Jien qed ngħid li hemm operatur partikolari li diġà ġie awtorizzat li jopera s-servizz bejn Malta u Għawdex, se jopera bastimenti għall-passiġġieri biss, però huma bastimenti li jieħdu anke l-karozzi, imma ovvjament mhux se jitħalla jgħabbi l-karozzi.

IS-SUR KEVIN FARRUGIA: It-talba kienet għall-passiġġieri u l-mollijiet eżistenti, kemm f’Ta’ Liesse u kemm tal-Imġarr, Għawdex, fejn qed naħsbu li se jinżlu n-nies, hemmhekk ma jeħdux karozzi.

ONOR. JOSEPH ELLIS: Għaliex?

IS-SUR KEVIN FARRUGIA: Għax kif huwa ddisinjat huwa intiż għall-passiġġieri.

ONOR. JOSEPH ELLIS: Ladaba se jintnefqu €2 miljun inizjalment, u possibilment se jintnefqu €5 miljun b’kollox, għaliex dan is-servizz ġie limitat għall-passiġġieri biss?

ONOR. CLINT CAMILLERI: Onor. Ellis, dik deċiżjoni tal-Gvern u mhux kompitu tiegħu.

IĊ-CHAIRPERSON: Onor. Ellis, bir-rispett kollu. Naħseb li l-Gvern iddeċieda li s-servizz ikun għall-passiġġieri biss biex il-ħaddiema li hemm fuq il-Gozo Channel jibqgħu jaħdmu, u biex il-Gozo Channel jibqa’ vijabbli. Ma nafx, hekk naħseb jien. Hemm il-paġna l-oħra, il-ħaddiema tal-Gozo Channel. Dawn kollha għandhom il-familji u kollha bnedmin iridu jieklu.

ONOR. JOSEPH ELLIS: Aħna nissalvagwardjaw l-impiegi tal-ħaddiema tal-Gozo Channel irridu. Kieku l-affarijiet saru sew u r-request for interest kif saret biex issir il-public obligation saru sew, kieku m’aħniex qegħdin hawnhekk ... (Interruzzjonijiet)  Inti qed tikkonferma li se jkun hemm bastiment jaqsam bejn Malta u Għawdex wara l-1 ta’ Ġunju 2021 li jista’ jgħabbi l-karozzi imma dan mhux se jgħabbi karozzi?

IS-SUR KEVIN FARRUGIA: Jista’ jkun.

ONOR. JOSEPH ELLIS: Jista’ jkun jew se jkun hemm?

IS-SUR KEVIN FARRUGIA: L-affarijiet għadhom mhumiex konklużi. Jiġifieri jista’ jkun, iva.

ONOR. JOSEPH ELLIS: Mhux konklużi meta qegħdin xahar ‘il bogħod!

IĊ-CHAIRPERSON: Jista’ jkun hemm vapur li nista’ nużah għall-vetturi imma nużah biss għall-passiġġieri. Issa liema vapur nuża huwa immaterjali, basta jkun seaworthy.  Il-loġika hekk tgħidlek.

IS-SUR KEVIN FARRUGIA: It-talba ta’ Transport Malta kienet li jkun bastiment tal-passiġġieri. Qatt ma kelli quddiemi talba biex jinġarru l-vetturi. Dak li nista’ ngħid.

ONOR. JOSEPH ELLIS: Qatt ma kellek talba mingħand min?

IS-SUR KEVIN FARRUGIA: Qatt ma kelli direzzjonijiet li nieħu ħsieb il-ġarr tal-vetturi. Id-direzzjoni li kelli kienet biex nagħmlu ġarr ta’ passiġġieri, fast ferry service.

ONOR. JOSEPH ELLIS: Peress li l-floating pontoon li se tagħmlu f’Ta’ Liesse huwa ristrett għall-passiġġieri biss – ma nafx iniex korrett –allura dan qed jeskludi li l-Gozo Channel topera servizz għall-Port il-Kbir u tuża dan il-moll.

IS-SUR KEVIN FARRUGIA: Jien m’iniex tekniku, jiġifieri jien m’iniex hawnhekk biex inwieġeb dik il-mistoqsija. Però naħseb li ż-żewġ tipi ta’ bastimenti huma differenti u fast ferry – high speed craft kif isibuha – u vapur konvenzjonali bħal tal-Gozo Channel ma tistax tpoġġihom fuq l-istess berth. Il-berth li qiegħed jinbena f’Ta’ Liesse qiegħed jinbena speċifikament għal high speed crafts. Issa jista’ jkun li high speed craft tista’ tidħol fejn jidħol vapur konvenzjonali, imma żgur li vapur konvenzjonali ma jistax jidħol fejn tidħol high speed craft, għax l-għoli huwa differenti u hemm ħafna konsiderazzjonijiet. Hemm il-wake-wash li jagħmel high speed craft, u forsi vapur konvenzjonali ma jagħmilhiex. Hemm ukoll kwestjoni ta’ turning circles. Imma, kif qed ngħid, m’iniex tekniku. Il-kaptan jinsab indispost għaliex din hija mistoqsija li faċilment jista’ jwieġeb hu. Imma naħseb li qegħdin inħalltu xi ftit l-issue.

ONOR. JOSEPH ELLIS: Il-Gozo Channel dejjem sabet problema biex torbot fil-Port il-Kbir, għalkemm skont il-public service obligation tagħha suppost li topera servizz għall-Port il-Kbir.  Tista’ tispjegalna għaliex il-problema tal-fast ferry service ġiet solvuta fi ftit xhur b’investiment minimu ta’ €2 miljun, u l-problema tal-berthing tal-Gozo Channel qatt ma ġiet solvuta? Tista’ tgħidilna wkoll jekk il-vapur tal-Gozo Channel biex jidħol il-Port il-Kbir għandux bżonn is-servizz ta’ tug boat?

IS-SUR KEVIN FARRUGIA: Onorevoli, jien ġejt ippreparat biex nitkellem fuq il-fast ferry. M’għandix lill-Kaptan Bugeja miegħi li jista’ jwieġeb dawn il-mistoqsijiet.  Kif għedtlek, m’iniex tekniku; nitolbok tapprezza dak il-fatt, li m’iniex tekniku ...

IĊ-CHAIRPERSON: Is-Sur Cilia. 

IS-SUR DANIEL CILIA: Għandi domanda li xtaqt nagħmilha lill-Ministru, imma qed nara li l-Ministru telaq u allura se jkolli nagħmilha lis-Sur Farrugia. 

Ġie deċiż li l-berthing ikun il-Port il-Kbir. Jien niftakar li meta kont żgħir kien hemm berthing f’Marasalforn u allura s-servizz kien jitlaq minn hemm u jimxi ħafna postijiet f’Malta.  Waħda mill-affarijiet li ssuġġerewlna – u jien ħadt naqra inizjattiva u mort għamiltha jien ukoll – huwa dwar jekk jistax isir, pereżempju, berthing il-Ferries, Tas-Sliema, speċjalment għal min imur l-Università  u min jaħdem Mater Dei. Jekk wieħed jagħmel berth il-Ferries, tas-Sliema, jieħu bejn seba’ minuti u għaxra biex jasal l-Università.  Minn Ta’ Liesse jieħu mal-35 minuta jew 40 minuta biex jasal, u dan, lill-Għawdxi li jieħu fast ferry, tagħmillu differenza.  Ma nafx dan is-suġġeriment jistax jittieħed. Grazzi ħafna.

IS-SUR KEVIN FARRUGIA: Is-sejħa pubblika li kienet ikkontestata quddiem il-PCRV ukoll kienet tilħaq dawn l-għanijiet li qiegħed issemmi inti; jiġifieri, ma jkunx traġitt biss bejn l-Imġarr u l-Belt Valletta, imma jkollu waqfiet varji. Dik ġiet ikkontestata quddiem il-PCRV, għalhekk imbagħad il-Gvern iddeċieda li ma jagħmilx sejħa oħra, imma jilliberalizza s-suq u noffru s-servizz bejn il-Port tal-Imġarr u l-Port l-Kbir ġewwa l-Belt Valletta.

IS-SUR DANIEL CILIA: Is this cast in stone?  Ma nistgħux inbiddlu tul iż-żmien jekk naraw li xi ħaġa tista’ taħdem aħjar?  Din l-istudenti talbuha mhux jien; jien personalment m’għandix bżonnha. Kienet idea tagħhom għax dawn jaqsmu għal Malta u jafu x’jiġifieri. Jiġifieri is it cast in stone li bilfors mill-Port il-Kbir? Ma jistax ikun li forsi f’ċerti ħinijiet ikun hemm ukoll traġitt li jmur il-Ferries?  Kif għedtlek, jien xtaqt nistaqsi lill-Ministru, imma l-Ministru mhux qiegħed hemm.

IS-SUR KEVIN FARRUGIA: Għamilt referenza għall-istudji li staqsieni fuqhom l-Onorevoli Ellis. Kien hemm studji tagħna li bbażajna fuqhom l-RFP li kien ħareġ għal various stops madwar Malta u Għawdex. Però, kif għedt, dan ġie kkontestat fil-PCRV u kellna nwaqqfu kollox. Ma neskludix li fil-futur isir xi ħaġa. Però fil-mument qegħdin nikkonċentraw fuq is-servizz bejn l-Imġarr Għawdex, u l-Belt Valletta.  

IĊ-CHAIRPERSON: Aktar mistoqsijiet?

IS-SA MARIA GRAZIA CASSAR: Jien xtaqt nistaqsi dwar il-policies ta’ Transport Malta. Il-Gvern ħa impenn biex jilħaq il-miri ambjentali stabbiliti mill-qafas tal-Liġi Ewropea. Iżda qed ikompli jinkoraġġixxi u jinċentiva l-użu tal-karozza privata minflok ifassal strateġiji għal modalitajiet ta’ trasport sostenibbli u pjan fit-tul u bi ħsieb għat-trasport. L-idea nnifisha ta’ proġett ta’ mina li se tkun isservi l-karozzi privati tkun kontra l-prinċipji stabbiliti fit-Transport Strategy 2050 u t-Transport Malta 2016 National Masterplan 2025.  X’inhi r-raġuni li l-mina mhijiex se tkun imqabbda mas-sistema ta’ Trasport Pubbliku tal-massa u se tkun qed tiġi ddisinjata biex taqdi biss lill-vetturi privati? Il-Gvern meta se jagħraf li llum qabel għada hemm bżonn bidla drastika fix-xejriet tat-trasport hawn Malta, u li hemm bżonn inwaqqfu d-dipendenza assoluta fuq il-karozzi privati qabel ma jkun tard wisq? 

Ftit tal-ħin ilu ssemmiet l-iStrategic Environmental Assessment Directive (SEA) li, safejn naf jien, hija qisha EIA, però fuq policy u mhux fuq proġett as such.  Din l-SEA messha saret qabel ma l-idea ta’ mina ġiet imfassla.  Dan l-SEA għadu ma sarx minn Transport Malta, u dan meta wieħed mill-istudji li jridu jsiru bħala parti mill-SEA biex toħroġ l-iktar deċizjoni tajba huwa dwar l-impatt wiesa’ li l-mina jista’ jkollha fuq l-ambjent u l-infrastruttura f’Għawdex u l-implikazzjonjiet soċjo-ekonomiċi l-oħra, bħall-effett fuq is-soċjetà Għawdxija u l-effett fuq it-turiżmu.  Dawk huma ż-żewġ punti li rrid nagħmel.  

IS-SUR KEVIN FARRUGIA: Sinjura Cassar, jien ġejt hawnhekk biex nitkellem fuq il-fast ferry. Kien hawn l-Inġinier Azzopardi li seta’ jwieġeb il-mistoqsijiet fuq it-tunnel. Ħaġa żgħira li nista’ ngħid fuq il-konnettività u din semmejtha anke fl-introduzzjoni tiegħi. Aħna qegħdin f’diskussjoni kontinwa mal-Malta Public Transport fejn tidħol il-fast ferry biex ikun hemm it-trasport pubbliku qed jistenna fejn jinżlu l-passiġġieri li jużaw il-fast ferry, u anke se jkun hemm xi tibdil biex żgur ninkoraġġixxu l-użu tat-trasport pubbliku. Dan flimkien ma’ tipi oħra ta’ mezzi ta’ trasport li llum jeżistu fid-dawra tal-Port il-Kbir. Qegħdin ninkoraġġixxu wkoll – u se nkunu qegħdin nagħtuh b’xejn bħala Gvern u Awtorità – l-użu tal-lift biex wieħed jidħol ġewwa l-Belt Valletta, barra mezzi oħrajn.  Illum ħdejn il-lift tal-Barrakka jkun hemm anke roti li tista tikrihom. Jiġifieri aħna konna kuraġġużi biżżejjed biex dan iġorr ir-roti miegħu mhux biss il-passiġġieri ... Kellna kontroversja, imma lum indrat u qiegħda taħdem. Aħna inklinati ħafna li nintroduċu dan it-tip ta’ mezzi. Konna aħna li lleġiżlajna fuq l-e-scooters, jiġifieri fuq trasport ieħor, u aħna parteċipi wkoll f’diskussjonjiet fuq emissjonijiet.  Iva, l-Awtorità dejjem tinkoraġġixxi l-użu ta’ different modes of transport.   

IS-SA MARIA GRAZIA CASSAR:  Però l-istrateġija, il-policy ktibtuha intom, hux hekk, Transport Malta?

IS-SUR  KEVIN FARRUGIA: Liema policy qiegħda tirreferi għaliha, Sinjura?

IS-SA MARIA GRAZIA CASSAR: In- National Transport Strategy maħruġa minn Transport Malta.

IS-SUR  KEVIN FARRUGIA: Iva.

IS-SA MARIA GRAZIA CASSAR: Allura għaliex ma kkonsidrajtux il-mina f’din l-istrateġija?

IS-SUR KEVIN FARRUGIA: Naħseb li, kif għedtlek u kif spjega l-Inġinier Azzopardi, fil-concept tal-mina hemm ħafna knowns, imma hemm ukoll ħafna unknowns, kif anke qal l-Inġinier Azzopardi, u xejn ma huwa cast in stone.  Qed nuża kliem li uża hu stess, però ma nixtieqx nitkellem għan-nom tal-kollega tiegħi. Kien hawn l-Inġinier qabli li seta’ faċilment iwieġbek dawn il-mistoqsijiet.  

IS-SA MARIA GRAZIA CASSAR: Jien ħsibt li fuq l-istrateġija ta’ Transport Malta għandi nkellem lilek u għalhekk ma staqsejtx lilu. Il-punt tiegħi hu li qed nipprova nifhem, u aħna qegħdin nipprovaw nifhmu għaliex xi ħaġa daqshekk importanti bħall-mina ma daħlitx fit-National Transport Strategy. Kif ma daħlitx u qegħdin nitkellmu li se nagħmlu dan il-proġett mingħajr ma nafu?

IS-SUR KEVIN FARRUGIA: Liema data għandek tal-verzjoni?

IS-SA MARIA GRAZIA CASSAR: Tal-2016.

IS-SUR KEVIN FARRUGIA: M’iniex daqshekk politiku, imma safejn naf jiena l-mina ma tħabbritx fl-2016.

IS-SUR DANIEL CILIA: Ħafna qabel, minn żmien l-Onor. Chris Said jidhirli.  

IĊ-CHAIRPERSON: Qegħdin tistaqsu domandi li jidher li s-Sur Farrugia m’għandux il-kompetenza li jwieġeb. Issa, jekk tridu li nġibu lil xi ħadd kompetenti, nistgħu nġibu lill-Ministru stess, lill-Onor. Ian Borg. Imma qegħdin naħlu l-ħin, bir-rispett kollu lejn kulħadd. Jekk mhux fil-kompetenza tiegħu u ma jistax jirrispondi, għaliex nipprovaw nieħdu risposta mingħandu?  

IS-SUR  DANIEL CILIA: Onorevoli, aħna d-darba l-oħra tlabna li jkun hemm xi ħadd jirrappreżenta lil Transport Malta għax din hija issue importanti ħafna.  Din saret strateġija, strateġija tajba ħafna. Naħseb li intom rajtuha fil-presentation tiegħi: kienet qasira, kompatta ħafna għal x’se jiġri sal-2030 u x’se jiġri sal-2050, u t-tunnel mhu msemmi xejn.

IĊ-CHAIRPERSON: Nistiednu lill-Ministru Ian Borg.

IS-SUR DANIEL CILIA: Mhux tort tiegħek, Sur Farrugia. Aħna għandna din id-domanda importanti. L-istrateġija saret erba’ snin ilu jew ħames snin ilu biss, jiġifieri m’ilhiex li saret, u allura ma nistgħux nifhmu għaliex ma daħlitx xi ħaġa daqshekk importanti bħat-tunnel tal-karozzi li ilha tiġi proposta. Min għamel l-istrateġija fl-2016 bit-tunnel kien sema’ żgur għaliex, kif qal l-Onor. Chris Said, iż-żewġ partiti fil-programmi elettorali tagħhom taż-żewġ elezzjonijiet li għaddew it-tnejn ipproponewha. Jiġifieri fejn nistgħu naslu iktar meta ngħidu li ma nafux li kien se jsir it-tunnel! Jiddispjaċini, imma huma affarijiet li kważi ma jitwemmnux.  

IS-SUR KEVIN FARRUGIA: Jien m’għedtx li ħadd ma kien jaf li se ssir it-tunnel. Jien li għedt kien li s-sejħa għat-tunnel, kif spjegata mill-Inġinier, ma ħarġitx fl-2016 imma ... (Interruzzjonijiet)

IS-SUR DANIEL CILIA: Ma nbidel xejn. Il-proposta kienet fil-programm elettorali taż-żewġ partiti, jiġifieri wieħed minnhom kien se jispiċċa fil-Gvern. Kif jaf sewwa l-eks Ministru għal  Għawdex, Dr Anton Refalo, kienet proposta li kienet qiegħda hemm. Fl-2016 kienet ċara li kienet hemm. Issa, jekk id-dħul hux se jkun minn tal-Imbordin u l-ħruġ hux se jkun minn taħt Ta’ Kenuna, dawk stejjer oħra.  Ikkoreġini jekk jiena żbaljat, imma li ssir strateġija fuq it-trasport, fuq il-karozzi f’Malta u Għawdex, u dan il-highway tunnel ta’ taħt il-baħar jintesa u ma jiġix studjat, hija xi ħaġa li aħna bħala NGOs naħsbu li hija serja ħafna.

IĊ-CHAIRPERSON: Aktar mistoqsijiet L-Onor. Cutajar.

ONOR. KEVIN CUTAJAR:  Il-ħaddiema involuti fis-servizz tal-fast ferry se jkunu kollha ħaddiema tal-kumpaniji privati? Jiġifieri se jkunu ħaddiema ingaġġati minnhom jew se jkun xi forma ta’ exchange bejn il-Gvern u dawn il-kumpaniji biex ħaddiema mingħand il-Gvern jaħdmu hemm? 

It-tieni domanda tirrigwarda dwar kemm dawn il-bastimenti jifilħu għall-maltemp. Jien niftakar li meta kont għadni student u kien ġie introdott il-katamaran, f’nofs id-disgħinijiet u anke sal-bidu tas-snin 2000, mhux l-ewwel darba li konna ninżlu Sa Maison jew l-Imġarr mingħalina se nirkbu l-katamaran u kienu jgħidulna li t-temp ma jippermettix u li mhux se jaħdem. Kemm se jifilħu dawn il-vapuri jew dawn il-bastimenti għall-maltemp? Se nerġgħu b’dan ir-riskju li kellna tal-katamaran ta’ qabel?

IS-SUR KEVIN FARRUGIA: Għall-ewwel domanda nista’ ngħid li l-ħaddiema tal-Gvern u tal-Awtorità mhux se jkollhom x’jaqsmu mal-operaturi privati u l-ħaddiema. Dawn se jingaġġaw lill-ħaddiema tagħhom skont il-commercial aspect tagħhom. Li se tagħmel l-Awtorità huwa li, bħalma tagħmel f’każijiet oħrajn, fit-terminal ikollha l-ħaddiema tagħha, il-mooring people u min imexxi l-berths. L-Awtorità se jkollha ammont veru żgħir ta’ ħaddiema; jekk m’iniex sejjer żball, fil-Belt Valletta ma jkunx jaqbeż is-sebgħa (7) jew għaxra (10) min-nies.

ONOR. KEVIN CUTAJAR: Il-bastimenti biss se jkunu tal-kumpanija.

IS-SUR KEVIN FARRUGIA: Nassumi li l-operaturi privati se jkollhom in-nies tagħhom ukoll, imma aħna bħala Awtorità se jkollna n-nies tagħna jassistu jekk se jkun terminal immexxi minna. Ma ninsewx li dan mhuwiex servizz esklussiv, u jista’ jkollok żewġ operaturi u jista’ jkollok iktar operaturi. Allura, jrid xi ħadd jimmaniġġja t-terminal u, f’dak il-każ, timmaniġġjah l-Awtorità. Mela se jkun hemm ammont żgħir ta’ nies li jkunu impjegati mal-Awtorità.

Għat-tieni mistoqsija, sfortunatament, kif għedtlek m’iniex tekniku. Kieku kien hawn il-Kaptan kien jirrispondi hu, imma bħala eżempju forsi nistgħu nieħdu s-servizz bejn Malta u Sqallija, servizz li aħna bħala Maltin drajna. Ilkoll nafu li jkun hemm drabi meta minħabba ċerti rjiħat is-servizz ma jaħdimx. Nimmaġina li jekk ir-riħ ikun ta’ ċertu forza jkun għaqli li s-servizz jiġi kkonsidrat. Bħalma jiġi kkonsidrat is-servizz bejn Malta u Sqallija, fejn jintuża bastiment ħafna ikbar u bastiment ta’ ċertu portata. Il-bastimenti jkunu ċertifikati tali anke minn inġiniera u minn esperti ta’ Transport Malta u inġiniera indipendenti skont il-klassi tagħhom. Huwa l-kaptan li jkun qiegħed jopera l-bastiment li jiddeċiedi għandux joperah jew le. Dawn huma prassi internazzjonali li wieħed irid jikkonsidra.

OOR. KEVIN CUTAJAR:  Fil-każ, niżvolġu aktar l-argument mal-Kaptan.

ONOR. JOSEPH ELLIS:  Kemm nistaqsih mistoqsija tal-aħħar: Jiġifieri dan is-servizz ġie eskluż milli jopera għal Tas-Sliema f’ċertu ħin tal-ġurnata? 

IS-SUR KEVIN FARRUGIA: Is-servizz se jkun qiegħed jopera bejn l-Imġarr Għawdex, u l-Belt Valletta, f’Ta Liesse.   

ONOR. JOSEPH ELLIS: Ma nafx hix domanda teknika, imma se nistaqsihielek xorta. Il-vapuri li se jaħdmu bejn Malta u Għawdex f’liema riħ jistgħu joperaw? Pereżempju, jkun Forza 6 jistgħu joperaw?

IĊ-CHAIRPERSON: Bir-rispett kollu. Nistiednu lill-Kaptan Bugeja li jkun jista’ jwieġeb domandi tekniċi ta’ dan it-tip.

IS-SUR KEVIN FARRUGIA: Kieku staqsejtni fuq in-numri kont inwieġbek, però fuq technicalities ta’ meta jista’ jaħdem bastiment jew le, skont x’riħ jew le, m’iniex tekniku.

ONOR. JOSEPH ELLIS:  Mela ħalli nistaqsik mistoqsija fuq numri. Peress li se jkun hemm numru ta’ impjegati tal-Awtorità biex is-servizz jista’ jopera, dawn l-operaturi se jħallsu biex ikunu jistgħu jorbtu mal-moll, kemm Malta u kemm Għawdex?

IS-SUR KEVIN FARRUGIA: Le, huwa servizz li aħna qed noffru. Kif qal anke l-Ministru, il-Gvern kien qiegħed jikkonsidra wkoll li jissussidja bl-istess mod kif jissussidja tal-Gozo Channel. Hemm nies li jieħdu rifużjoni jew grant meta jużaw il-Gozo Channel u dan se jkun estiż ukoll għal min juża l-fast ferry. Aħna mhux qegħdin nikkonsidraw li nitolbu l-ebda berthing fees f’dan ir-rigward.  Anzi se nkunu qed nagħtu, kif għedt qabel, konnettività anke permezz tal-Lift ta-Barrakka Lift b’xejn. U m’aħniex nitolbu xi additional berthing fees.

ONOR. JOSEPH ELLIS: Mhux għal additional berthing fees qed ngħid, imma għal berthing fees. L-operaturi se jorbtu f’Ta’ Liesse u l-Imġarr totalment gratis?

IS-SUR KEVIN FARRUGIA: Id-diskussjonijiet sal-lum hekk huma. Għax għadhom għaddejjin id-diskussjonijiet ukoll. 

ONOR. JOSEPH ELLIS:  Jekk għadhom għaddejjin id-diskussjonijiet, kif se joperaw?

IS-SUR KEVIN FARRUGIA: Il-Gvern huwa committed li s-servizz jibda jopera, kif għedna, fl-1 ta’ Ġunju 2021, imma d-diskussjonijiet għadhom għaddejjin.

ONOR. JOSEPH ELLIS: Jiġifieri issa qed tgħidli li lill-operatur “X” għedtulu biex jibda jopera, imma għada pitgħada lill-operatur “X” jew “Y” tistgħu tgħidulu: Inti kull darba li torbot se niċċarġjak €100 jew €500?

IS-SUR KEVIN FARRUGIA: Sakemm ġejt hawnhekk, id-diskussjonijiet kienu għadhom qed jiżvolġu. Jiġifieri jekk nitkellmu darb’oħra nkun nista’ nwieġeb b’iktar ċarezza.  

ONOR. JOSEPH ELLIS: Il-Gozo Channel iħallas.

IS-SUR KEVIN FARRUGIA: Il-Gozo Channel għandu concession agreement stabbilit ma’ Transport Malta u hemm ċerti strutturi li jħallsu lil Transport Malta tal-facilities u ta’ ħafna affarijiet.  Hemm dettall ta’ xiex iħallsu l-Gozo Channel.

ONOR. JOSEPH ELLIS: Jiġifieri qegħdin tpoġġu lill-Gozo Channel fi żvantaġġ?

IS-SUR KEVIN FARRUGIA: Dan mhux qiegħed jikkompeti mal-Gozo Channel.

ONOR. JOSEPH ELLIS: Jikkompeti mal-Gozo Channel, u kif! Inti għedtli: Staqsini fuq numri u qed nistaqsik fuq in-numri!  (Interruzzjonijiet)

IĊ-CHAIRPERSON: Tirrispondix! Aħjar xejn! Għax mhuwiex kompitu tiegħu jirrispondi. Inġibu lill-Ministru konċernat.    

ONOR. JOSEPH ELLIS: Le, le, x’jiġifieri?! Jekk intom lil dawn in-nies m’intomx se timponulhom tariffa, se tpoġġu lill-Gozo Channel fi żvantaġġ? Allura sew? Dawn se jkollhom numru ta’ impjegati, bħala noll jiċċarġjaw kemm iridu, se joperaw is-servizzi li jridu, se jsir investiment ta’ €2 miljun jew €5 miljun mill-fondi pubbliċi,  u lanqas parking ... (Interruzzjonijiet)

IĊ-CHAIRPERSON: Se nikkonkludu. Grazzi lil kulħadd tal-koperazzjoni. Verament kienet diskussjoni li naħseb ħareġ ħafna frott minnha. Ninfurmakom ukoll li sar kuntatt magħna mill-Kumitat tan-Negozju għal Għawdex fejn urew ix-xewqa li jagħmlu l-kontribut tagħhom fid-diskussjoni rigward il-konnettività bejn iż-żewġ gżejjer. Ġejna wkoll ikkuntattjati mill-Kunsill Reġjonali ta’ Għawdex – hawn wieħed minnhom quddiemna li huwa n-nutar – sabiex jiddiskutu mal-membri ta’ dan il-kumitat l-iżvilupp eċċessiv u l-ambjent ġewwa Għawdex. Fil-fatt, għaddejnielkom kopja tal-ittra li rċevejna mill-Kunsill Reġjonali ta’ Għawdex. Issa ejjew naraw daqsxejn il-way forward. Għal-laqgħa li jmiss se nsejħu wkoll lill-Kaptan Bugeja.

ONOR. JOSEPH ELLIS: Jien naħseb li d-diskussjoni mal-Kumitat Reġjonali probabbilment tieħu naqra ħin. Ma nafx għandniex naqbżu l-kwestjoni tal-aċċessibilità għal laqgħa oħra u nagħtu prijorità lill-Kunsill Reġjonali. Imbagħad, fil-laqgħa ta’ wara nitolbu lill-Harbour Master u lill-Gozo Business Chamber jagħmlu l-interventi tagħhom.

IĊ-CHAIRPERSON:  Is-Sur Cilia.

IS-SUR DANIEL CILIA: U għad-domanda fuq it-trasport se jkun hawn il-Ministru Ian Borg?  

IĊ-CHAIRPERSON: Jidher li hawn qbil li fil-laqgħa li jmiss m’aħniex se nitħaddtu fuq il-konnettività imma nagħmlu aġenda oħra. 

IS-SUR DANIEL CILIA: Nixtiequ li jkollna risposta fuq id-domanda li għamilna lil Transport Malta li ma kellniex risposta għaliha.  Importanti ħafna. 

IS-SUR KEVIN CUTAJAR:  Nistiednu lill-Ministru. Fil-laqgħa ta’ wara imma.

IĊ-CHAIRPERSON: Mela dan il-Kumitat jaqbel li fil-laqgħa li jmiss, li se ssir fl-10 ta’ Mejju 2021 fl-4.30 p.m., tiġi diskussa l-ittra mibgħuta mill-Kunsill Reġjonali ta’ Għawdex dwar l-iżvilupp eċċessiv u dwar il-problema tal-ambjent ġewwa l-gżira Għawdxija.  Il-Kumitat jaqbel li għas-seduta li jmiss għandhom jiġu mistiedna biex jattendu s-CEO tal-Planning Authority, is-Sur Martin Saliba, is-Sur Samuel Azzopardi bħala l-President tal-Kunsill Reġjonali ta’  Għawdex, u dawk il-persuni li l-istess President tal-Kunsill jogħġbu jġib miegħu għall-istess laqgħa.   

Jekk il-Ministru għal Għawdex irid iġib lil xi ħadd ieħor, f’idejh.

Qiegħed jiġi ben intiż u maqbul ukoll li, fil-laqgħa tal-24 ta’ Mejju 2021, tkompli d-diskussjoni fuq il-konnettività bejn dawn iż-żewġ gżejjer, u għaldaqstant u għall-istess fini għandhom jiġu msejħa quddiem il-Kumitat il-Kaptan Bugeja u l-Ministru responsabbli mit-Trasport Ian Borg. 

Il-Kumitat huwa aġġornat. Grazzi. Il-lejl it-tajjeb.

 Fis-7.15 p.m.  il-Kumitat aġġorna.

